
Накъыгъэм и 9-м Къэбэрдей-Балъ-
къэрым щекIуэкIынущ «Полк ажа-
лыншэ» Iуэху иныр. Мы гъэм онлайн 
мыхъуу, цIыхухэр уэрамым ирикIуэ -
нущ зэрыгушхуэ я адэшхуэхэм я сурэт-
хэр яIыгъыу. КIуэкIуэ Казбек и теле-
грам-каналым къритхащ республикэм 
исхэр махуэшхуэ нэхъыщхьэм зэрыри-
гъэблагъэр, зэгъусэу «Полк ажалын-
шэм» хэтыну къызэрыхуриджэр. 

«ДИ къэралым Хэку зауэшхуэм Те-
кIуэныгъэр къызэрыщихьрэ илъэс 77-рэ 
зэрырикъур куэд мыщIэу дгъэлъэпIэ -
нущ. А Iуэху дахэм и мыхьэнэмрэ и ина-
гъымрэ илъэс къэс хэхъуэ зэпытщ», - етх 
КъБР-м и Iэтащхьэм. 

«Дэтхэнэ унагъуэми яIэу къыщIэкIынщ 
зауэм хэта лIыхъужьхэмрэ Хэкур ихъумэу 
зи псэр зыта адэшхуэхэмрэ. Мыдрей къэ-
зыгъэзэжахэм къэралыр зэрызэфIагъэу-
вэжам нэмыщI, ар нэхъри нэхъ лъэщ 
 хъуным я гуащIэр халъхьэу псэуащ. Дэ 

зэи тщыгъупщэнукъым лъэпкъыбэу зэ -
хэс ди щIыгум мамырыгъэмрэ уафэ 
къащ хъуэмрэ къыхуэзызэуа ди лIыхъужь 
хахуэхэр. Дэтхэнэми и цIэр дощIэж, зэ-
рихьа хахуагъэм дыщыгъуазэщ. Абыхэм 
я фэеплъыр тхъумэныр псоми ди зэхуэдэ 
къалэнщ», - къыхигъэщащ КIуэкIуэ Каз-
бек. 

Къэбэрдей-Балъкъэрым щыщу цIыху 
мин 70-м щIигъу Iухьащ фронтым, абы-
хэм ящыщу мин 12-м орденхэмрэ ме-
далхэмрэ къыхуагъэфэщащ, Совет Со-
юзым и ЛIыхъужь хъуащ цIыху 33-рэ, хыр 
- ЩIыхьым и орденым и кавалер хъуащ.

«Мы гъэм «Полк ажалыншэр» зэ ре-
кIуэкI хабзэм хуэдэу къызэдгъэпэщыну 
Iэмал диIэ хъуащ, эпидемиологие щы-
тыкIэм ар къытхуедэ. Абы унафэ тес-
щIыхьри, Iуэхум зыхуэгъэхьэзырын щIа-
дзащ. Налшык къалэ и уэрам нэ-
хъыщхьэм а махуэм ирикIуэнущ ди лъа-
хэм щыщ лIыхъужьхэм я щIэблэ дахэр», 
- жиIащ КIуэкIуэм. 

Сабийм и хуитыныгъэр хъумэнымкIэ упол но-
моченнэу КъБР-м щыIэ Лъынэ Светланэ КъБР-м и 
 Iэтащхьэ КIуэкIуэ Казбек лэжьыгъэ IуэхукIэ хуэзащ. 
Абы Iэтащхьэм и пащхьэ ирилъхьащ Сабийм и хуиты-
ныгъэр хъумэнымкIэ уполномоченнэу КъБР-м щыIэм 
2021 гъэм зэфIигъэкIа лэжьыгъэхэр. 

ЛЪЫНЭ Светланэ зэрыжиIамкIэ, ди республикэм 
 сабийуэ мин 207,5-м щIигъу исщ. Унагъуэ мин 27-р 
 бы нунагъуэшхуэхэм хабжэ. БалигъыпIэ имыува сабий 
исщ унагъуэ мини 108-м щIигъум. 

Къэбэрдей-Балъкъэр Республикэр Урысейм сабий 
 нэхъыбэ къыщалъху и хэгъэгухэм хабжэ (цIыху мин къэс 
- 12,2-рэ, УФ-м - 9,6-рэ).

Гулъытэ нэхъыбэ зыхуащIхэм ящыщщ къэралым и 
дэIэпыкъуныгъэ хуэныкъуэ унагъуэхэм къыщыхъу са-
бийхэр. Апхуэдэуи сыт щыгъуи я нэIэ щIэтщ зи хуиты-
ныгъэхэр къызэпауд ныбжьыщIэхэр, апхуэдэ хъыбархэм 
щыкIэлъоплъ социальнэ сетхэмрэ хъыбарегъащIэ 
 IэнатIэхэмрэ, къищынэмыщIауэ, ар зи пщэрылъ къу-
лыкъу щIапIэхэм ядолажьэ. Мы гъэм щIэуэ къызэIуахащ 
Сабийм и хуитыныгъэр хъумэнымкIэ уполномоченнэу 
КъБР-м щыIэм епха Сабий жылагъуэ совет, абы чэн-
джэщхэр, гугъуехьым и хэкIыпIэхэр щыбгъуэтынущ. 

Лъынэ Светланэ зэрыжиIамкIэ, илъэс етIуанэ хъуауэ 
нэхъ мащIэ мэхъу хабзэхъумэ IэнатIэхэмрэ щIыналъэ 
администрацэхэмрэ я гъусэу ягъэзэкIуэжын хуей Iуэхуу 
зэрызыкъыхуагъазэм и бжыгъэр. Балигъ мыхъуа цIыкIу-
хэр щапI унагъуэхэр нэхъыбэу иджыпсту зыщIэупщIэр 
егъэджэныгъэм, псэупIэм, мылъкум, хуитыныгъэм теу-
хуа Iуэхухэрщ. 

КIуэкIуэ Казбек жиIащ гугъуехь нэхъ здэщыIэ лъэны-
къуэхэм дяпэкIэ нэхъ набдзэгубдзаплъэу хущытын зэ-
рыхуейр, сабийм и хуитыныгъэр къызэзыгъэпэщ дэт-
хэнэ къулыкъущIапIэри абыхэм ятеплъэкъукI зэрымы-
хъунур, а псори зэрыщIэу зэрызэдэлэжьапхъэр. 

Къэбэрдей-Балъкъэрым лэжьыгъэшхуэ щокIуэкI зи 
узыншагъэм сэкъат иIэ ныбжьыщIэхэм ядэIэпыкъу-
нымкIэ. Бюджет мылъкум къыхэкI ахъшэм нэмыщI, пса-
пащIэ фондхэм зэхуахьэсхэри ялъоIэс. Ди хэгъэгур 
 долажьэ Урысейм и Президентым и УнафэкIэ къызэ-
рагъэпэща «Круг добра» фондым, ар уз хьэлъэ зыпкъ-
рыт сабийхэм защIэзыгъакъуэщ. КъБР-м щыщу СМА 
узыфэр зыпкърыт сабиибгъум я дэфтэрхэр ирагъэхьащ 
фондым. 

Iуэху гуапэхэм я фондым хьэлъэу сымаджэ сабийхэм 
2021 гъэм сом мелуан 75-рэ яхуиутIыпщащ. 

КъБР-м и Iэтащхьэм Правительствэм 
хэтхэм зимычэзу зэIущIэ ядригъэ кIуэ-
кIащ. Ар  теухуауэ щытащ ухуэныгъэ, 
псэупIэ-коммунальнэ IэнатIэм епха 
лъэпкъ  проектхэмрэ федеральнэ про-
грам мэхэмрэ рес публикэм гъэзэщIа зэ-
рыщыхъум.

ЗЭIУЩIЭМ хэтащ КъБР-м и Правительст-
вэм и УнафэщIым и къуэдзэ Къуныжь 
МуIэед, Налшык къалэ администрацэм и 
Iэтащхьэ Ахъуэхъу Таймураз, КъБР-м ухуэ-
ныгъэмрэ псэупIэ-коммунальнэ хозяйст-
вэмкIэ и министр Бэрбэч Алим. 

КъулыкъущIэхэр хэплъащ лъэпкъ проект-
хэмрэ федеральнэ программэхэмрэ пап-
щIэ республикэм хухаха ахъшэр къызэ-
рагъэсэбэпым, абыхэмкIэ зэращIылIа 
 зэгурыIуэныгъэхэм, кърагъэжьа ухуэны-
гъэ хэм я Iуэхур здынэсам. «Дэтхэнэ ухуэ-
ныгъэми и фIагъыр лъагэу, щаухын хуей 
пIалъэм къриубыдэу зэфIагъэкIыу щытын 
хуейщ», - жиIащ КIуэкIуэ Казбек.

Къэбэрдей-Балъкъэрым мы гъэм псэу-
кIэр егъэфIэкIуэнымкIэ мыхьэнэшхуэ зиIэ 
ухуэныгъэ 70 щокIуэкI. Проект нэхъ инхэм 
ящыщщ школыщIэу 10-р, Налшык къалэ 
дащIыхь поликлиникэ иныр, амбулато-
рэхэр, псэупIэ-коммунальнэ IэнатIэм еп -
ха ухуэныгъэхэр, Онкологие диспансе-
рыр, ЩIалэгъуалэ зэчиифIэхэм я цен-
трыр, спорт центрхэр, къуажэ школхэр 
къызэ ры зэрагъэпэщыжыр, щэнхабзэм -
кIэ унэхэр, гъуэгухэр, жылагъуэ зыгъэп-
сэхупIэхэр, нэгъуэщIхэри. ЗэIущIэм зэ-
рыщыжаIамкIэ, зи гугъу тщIы лъэпкъ 
 проектхэмрэ федеральнэ программэ-
хэмрэ ятекIуэдэну ахъ шэр и чэзум къа-
утIыпщ, санкцэхэм щхьэкIи зыри къы зэ-
теувыIакъым. 

КIуэкIуэ Казбек къызэхуэсахэм яжриIащ 
ухуэныгъэхэм елэжь IуэхущIапIэхэм сытым 
дежи япыщIауэ щытын зэрыхуейр, лъэ-
пощхьэпо къыхэкI хъужыкъуэми, зэгъусэу 
ягъэзэкIуэжурэ дэтхэнэри и чэзум зэрау-
хыпхъэр. 

Урысей парламентаризмэм и 
махуэм ирихьэлIэу, КъБР-м и 
Парламентым иджыблагъэ къы-
щызэщIакъуэжащ «Си хабзэуб-
зыху жэрдэм» щIалэгъуалэ зэ-
хьэзэхуэм кърикIуар.

НЫБЖЬЫЩIЭХЭМ яIущIащ 
 КъБР-м и Парламентым и Уна-
фэщIым и къуэдзэ Къардэн Му-
рат, Егъэ джэныгъэмкIэ, щIэны-
гъэмрэ щIалэгъуалэм я Iуэхухэм-
кIэ и комитетым и унафэщI Емуз 
Нинэ, Экономикэ политикэмкIэ, 
зыу жьыныгъэмрэ хьэрычэт Iуэ-
хум кIэ комитетым и Iэтащхьэ 
Iэпщэ Заур, ЩэнхабзэмкIэ, жыла-
гъуэм зегъэужьынымрэ хъыбаре-
гъащIэ политикэмкIэ комитетым  
и пашэ Къумал Заурбэч, Физи-
ческэ щэнхабзэмкIэ, спортымрэ 
туризмэмкIэ комитетым и уна-
фэщI Бэрэгъун Арсен, Мэкъумэш 
IэнатIэмкIэ, щIыуэпсыр къэгъэсэ-
бэ пынымрэ дыкъэзыухъуреихь 
 дунейр хъумэнымкIэ комитетым и 
Iэтащхьэм и къуэдзэ Щхьэгъэ псо 
Сэфарбий, ЛэжьыгъэмкIэ, социа-
льнэ политикэмрэ узыншагъэр 
 хъумэнымкIэ комитетым и уна-
фэщIым и къуэдзэ Безгодькэ 
Вла димир, депутат Пщыбий 
Свет ланэ.

Емуз Нинэ зэрыжиIамкIэ, «Си 
хабзэубзыху жэрдэм» щIалэгъуа-
лэ зэпеуэр мы гъэм 17-нэу къы-
зэрагъэпэщ. «Зэхьэзэхуэр къы-
щыхэтлъхьа япэ илъэсхэм лэжьы-
гъи 100-м нэблагъэ къы тIэ-
рыхьэрт. Иджыпстуи, къапщтэмэ, 
зэпеуэм щIэупщIэ иIэщ. Псалъэм 

ИрикIуэнущ лIыхъужьхэм я щIэблэр

Сабийхэм  я
хуитыныгъэр

нэхъапэщ

Ухуэныгъэхэр къызэтеувыIэнукъым

Гугъэр  зрапххэр
папщIэ, мы гъэм ныбжьыщIэ 46-м 
я лэжьыгъэхэр къатащ, - жиIащ 
Емузым. - Зэхьэзэхуэм зэрызед-
гъэужьыну Iэмалхэми зэпымыууэ 
догупсыс. Абы и лъэныкъуэкIэ 
щIалэгъуалэр зытепсэлъыхь хъу -
ну Iуэхугъуэхэм зыдогъэубгъу. Мы 
гъэм унэтIыныгъэ 12 къызэщIиу-
быдэу щытащ зэпеуэм. Мэкъумэш 
IэнатIэм, экологием, спортым, 
щэнхабзэм ехьэлIауи ныбжьы щIэ-
хэм я Iуэху еплъыкIэхэр зэдгъэщIэ-
ну тфIэгъэщIэгъуэнти, ди гуапэ 
зэ рыхъунщи, абыхэмкIи жыджэру 
зыкъагъэлъэгъуащ еджакIуэ 
цIыкIу хэм».

Къардэн Мурат зэпеуэм хэта 
щIалэгъуалэми ахэр зыгъэ хьэ зы-
ра егъэджакIуэхэми фIыщIэ яхуи-
щIащ.

- Нобэ къызэрыхагъэщащи, «Си 
хабзэубзыху жэрдэм» зэхьэзэ - 
хуэр 2005 гъэ лъандэрэ йокIуэкI 
икIи дызэрыгушхуэнщ Налшык 
къалэм дэсхэм къыщымынэу, 
 районхэми къуажэ пхыдзахэми 
щыщ ди ныбжьыщIэхэр Iуэхум 
къызэрыхыхьэр. Мы гъэм унэ-
тIыныгъэщIэхэм ящыщу спор-
тымрэ туризмымрэ теухуауэ лэ-
жьыгъи 3 къатащ, мэкъумэш Iэна-
тIэм ехьэлIауэ - 5, щэнхабзэм - 1. 
ДызэреплъымкIэ, адэкIи щIэуп-
щIэ яIэнущ мыпхуэдэ Iуэхухэм. 
Ауэ дыхуейт ныбжьыщIэхэм я 
къэхутэныгъэ лэжьыгъэхэр нэхъ 
купщIафIэу, нэхъ къабзэу елэжьа-

уэ зэпеуэм къагъэхьыну, - жиIащ 
Къардэным.

Социальнэ политикэ Iуэхухэм 
зи лэжьыгъэ тезыухуахэм ящыщу 
япэ увыпIэр къахьащ «ДыгъафIэ 
къалэ» академием зэфIэкI зиIэ 
сабийхэм я лицейм щеджэ Ка-
нунниковэ Еленэ, Тэрч къалэм 
дэт курыт школ №2-м щIэсхэу 
МэшылI Азрэт, Алъхъэс Амелие, 
БжэIумых Камиллэ, Сэбан Са-
бинэ сымэ. «Къэрал ухуэны-
гъэмрэ цIыхухэм  я хуитыны-
гъэхэмрэ» Iыхьэм лэ жьыгъэ нэ-
хъыфIу къыщалъытащ КъБР-м и 
Парламентым и ЩIа лэгъуалэ па-
латэм хэт Мэшыкъуэ Астемыр 
 игъэхьэзырар. Мэкъу мэш полити-
кэмрэ щIыуэпсыр  хъумэнымрэ 
теухуауэ лэжьыгъэ зыгъэхьэзыра-
хэм ящыщу япэ увыпIэр хуа-
гъэфэщащ Налшык къалэ и Ли-
цей №2-м и еджакIуэ Красильни-
ковэ Ульянэ. 

ЩIыхь тхылъхэр хуагъэфэщащ 
зэпеуэм и етIуанэ, ещанэ увы-
пIэхэр къэзыхьахэми. Псоми ты-
гъэ хуащIащ щIыуэпсыр хъумэ-
нымрэ ар къэгъэсэбэпынымрэ         
ди щIыналъэм зэрызыщиужьам 
 теухуауэ КъБР-м и къэрал архи-
вым къыдигъэкIа тхылъ зырыз. 
Апхуэдэуи фIыщIэ тхылъкIэ ягъэ-
пэжащ ныбжьыщIэхэм я щIэны-
гъэ унафэщIхэр.

БАГЪЭТЫР Луизэ.

«Росгидро» IуэхущIапIэм и Къэ-
бэрдей-Балъкъэр къудамэм и гид-
роэнергетикхэм я зэфIэкI псори 
ирахьэлIэ псым хэс бдзэжьейхэр 
гъэбэгъуэжыным.

ГЪЭ къэс иджы хуэдэ зэманым а 
лэжьыгъэм и япэ Iыхьэр яублэ. Ап-
хуэдэу иджыблагъэ « Росрыболовст-
во» IуэхущIапIэм и Кавказ - Ищхъэ -
рэ щIыналъэ управленэм и IэщIа-
гъэлIхэм Тэрч, Шэрэдж, Бахъсэн, 
Балъкъ псыежэххэм я щытыкIэр 
 къапщытэри, бдзэжьей нэхъыфIхэм 
хабжэ каспий алабгъуэм и щIэжьей-
уэ мин 300-м щIигъу хаутIыпщхьащ.   
Мы гъэм къриубыдэу а бжыгъэр 
 мелуанитIым нагъэсыну я мурадщ. 
Ипэ ита илъэсхэми, сыт хуэдэу зэ-
маныр гугъуами, Iуэхур къызэтеу-
выIакъым - мелуанищым нэблагъэ 
хаутIыпщхьэн яхузэфIэкIат.

- Псыежэххэм бдзэжьейм я щIэ-
жьейр шэным гугъуехь щхьэхуэхэр 
хэлъщ: ахэр къызэрырашэкI кон-
тейнерхэр къабзагъэ мардэ нэхъ 
ткIийхэм темыту хъунукъым, здэпшэ 
щIыпIэм елъытауэ, псым хэт кис-
лородыр щIэх-щIэхыурэ къэпщытэн 
хуейщ, - жаIэ ар зи къалэнхэм.

Ди республикэр ящыщщ мы Iуэ -
хум гулъытэ лей щыхуащI икIи ар 
ипэкIэ кIуэтэным телажьэ щIына-
лъэхэм. Къапщтэмэ, Шэрэдж Ищ-
хъэрэ гидроэлектростанцым хащIы-
хьауэ хэтщ, абыхэм я жылэ гъэтIы-
лъыгъуэм хуиту щызекIуэн псы 
 лъагъуэ щхьэхуэ. Мы зэманым псы-
ежэххэм хаутIыпщхьа щIэжьейхэр 
бдзэжьей къуэлэнхэр щагъэхъу хо-
зяйствэм къыщрашащ.

«Росгидро» IуэхущIапIэм иригъэ-
кIуэкI мы Iуэху щхьэпэр Урысейм и 
псы ежэххэм бдзэжьейм я бжыгъэр 
щыгъэбэгъуэжыным и мызакъуэу, 
псыежэххэм я къабзагъэр егъэ фIэ-
кIуэнми хуэгъэпсащ.

ЛЪОСТЭН Музэ. 

Псыежэххэмрэ
бдзэжьеймрэ  хуосакъ

И адэшхуэхэм  я
дэфтэрхэр  наIуэ къещI

КIуэкIуэ Казбек теле-
грам-каналым дыгъуасэ 
щы тепсэлъыхьащ Хэку 
зауэшхуэм хэта и адэш-
хуэ хэм я зауэ гъуэгуанэм.

АБЫ итхам цIыху куэд 
пэджэжащ. Республикэм и 
Iэтащхьэм ахэр къыхури-
джащ Урысейм Зыхъумэ-
жыныгъэмкIэ и министер-
ствэм и архив дэфтэрхэр 
къызыралъхьэ «Память 
на рода» сайтым зыщагъэ-
гъуэзэну.

- «Память народа» къэ-
рал хъыбарегъащIэ напэ-
кIуэцIым итхэм сеплъурэ 
си адэшхуэхэм ятеухуа 
тхы гъэхэр къэзгъуэтыжащ: 
КIуэкIуэ Мухьэмэд Къам-
бот и къуэмрэ Iэщнокъуэ 
Тобий ПIытIытIэ и къуэм рэ. 
ТIури Дзэ Плъыжьым хэту 
нэмыцэ зэрыпхъуа кIуэ хэм 
япэщIэтащ, Хэкур яхъу-
мащ. Абы къыщыхьащ 
дэтхэнэми и зауэ гъуэгуа-
нэр зэрекIуэкIар. Лейте-
нант нэхъыжь КIуэкIуэ Му-
хьэмэд Къамбот и къуэр 
1940 гъэм и мазаем къулы-
къум ираджащ, ЧГВ-м и 
16-нэ фочауэ корпусым и 
115-нэ шу гупым хэ хуащ.  
Ар хэтащ Смоленск рэ Во-
ронежрэ, апхуэдэуи Кав-
казым папщIэ ирагъэ-
кIуэкIа зэхэуэхэм. УIэгъэ 
хъуащ. Абы и дэфтэрхэр 
щIэлъщ УФ-м Зыхъумэ-

жыныгъэмкIэ и министер-
ствэм и архив нэхъыщ-
хьэм. Къыхуагъэфэщащ 
«1941 - 1945 гъэхэм екIуэкIа 
Хэку зауэшхуэм Германи-
ем зэрыщытекIуам пап-
щIэ» медалыр.

Лейтенант нэхъыжь Iэщ-
нокъуэ Тобий ПIытIытIэ и 
къуэр дзэм кIуащ 1941 
гъэм и дыгъэгъазэм. Бэ-
ракъ плъыжьым щIэт, 346-
нэ Дебальцевэ фочауэ 
 дивизэм и 1168-нэ фочауэ 
полкым и батареем и взво-
дым и унафэщIу щытащ. 
Хэку зауэшхуэ орденым и 
япэ нагъыщэр къратыну 
къагъэлъэгъуащ, СССР-м 
и Совет Нэхъыщхьэм и 
уна фэкIэ Вагъуэ плъыжь 
орденыр къыхуагъэфэ-
щащ.

Дамыгъэхэр зэрыт тхы-
лъымпIэм дыкъыщоджэ 
«1942 гъэм накъыгъэм и 
15-м къыщыщIэдзауэ -   
КъухьэпIэ, Ипщэ-Къу хьэ-
пIэ, Еп лIа нэ Украинскэ 
фронтхэм щызэуащ. УIэ-
гъэ хьэлъэ зэ  хъуащ. Iэщ-
нокъуэ Т. П. 1944 гъэм на-
къыгъэм и 8-м лIыгъэ 
хэлъу зыкъыщигъэлъэ-
гъуащ Сапун-бгым пэгъу-
нэгъуу зыщызыгъэ быдэ 
нэмыцэ зэрыпхъуа кIуэхэм 
иращIылIа зэхэуэ хэм. Ла-
гъымыдзкIэ пулемёт къиу-
пIэу плIы къигъэуащ, ап-
хуэдэ щIыкIэкIэ ди лъэ сы-

рызе кIуэхэм Iэмал ягъуэ-
тащ ипэкIэ кIуэтэну икIи 
бийм я щIытIыр яубыдащ. 
1944 гъэм накъыгъэм и 
9-м Севастополь къалэм 
папщIэ екIуэкIа зэхэуэм 
Iэщно къуэм лагъымыдзкIэ 
пулемёт къиупIэу тIурэ 
бийм я зауэлI 20-рэ къи-
гъэуащ. ЛIыгъэ хэлъу, 
унафэщI Iэзэу зыкъызэ-
ригъэ лъэ гъуам папщIэ, 
Iэщ нокъуэм пра вительст вэ 
дамыгъэ - Хэку зауэшхуэ 
орденым и япэ нагъыщэр - 
хузогъэфащэ. 1168 СКП-м 
и уна фэщI  подполковник 
Серин. 1944 гъэ, накъы-
гъэм и 14».

Мы дэфтэрыр наIуэ къа-
щIащ УФ-м Зыхъумэжыны-
гъэмкIэ и министерствэм 
2007 гъэм накъыгъэм и 
8-м къыдигъэкIа «Хэку 
 зауэшхуэм и зэманым 
 къриубыдэу Дзэ Плъы-
жьым рэ Дзэ-Тенджыз 
фло тымрэ я архив дэфтэр-
хэр наIуэ къэщIыным теу-
хуауэ» унафэ №181-м ипкъ 
иткIэ. Апхуэдэуи Iэщно-
къуэм къыхуа гъэ фэщащ 
«1941 - 1945 гъэ хэм екIуэкIа 
Хэку зауэшхуэм Германи-
ем зэры щытекIуам пап-
щIэ» медалыр.

«ИкъукIэ фIыщIэшхуэ 
яху зощI ди лIыхъужьхэм я 
фэеплъхэр хуэсакъыу зы-
хъумэхэм, «Память наро-
да» хъыбарегъащIэ сай-
тыр къызэзыгъэпэщахэм. 
2015 гъэ лъандэрэ зауэлI-
хэм я хъыбару, дэфтэру 
зэхуахьэсар зыхуэдизым 
укъегъэуIэбжь. Напэ кIуэ-
цIым къыщыхьащ сэлэт - 
рэ офицеру яфIэкIуэдар, 
зауэлIхэр щыщIалъхьа 
щIыпIэхэм я паспорт мин 
79-рэ, архив дэфтэр мел-
уани 109-м щIигъу, дзэм 
къулыкъу щызыщIа мел-
уан 16-м щIигъум (яукIа-
хэм, уIэгъэ хъуахэм, гъэр 
ящIахэм, хъыбарыншэу 
кIуэ дахэм ящыщу) я натIэ 
хъуам, Хэку зауэшхуэм и 
зэхэуэ нэхъ ин дыдэу 227-р 
зэрекIуэкIа щIыкIэр», - етх 
адэкIэ КIуэкIуэ Казбек.

Фигу къэдгъэкIыжынщи, 
накъыгъэм и 9-м Налшык 
къалэ щекIуэкIынущ «Полк 
ажалыншэ» Iуэхур. Абы хэ-
тынущ республикэм и Iэта-
щхьэр.

КЪАНЩАУЭ
Мэлычыпхъу.

КъБР-м и Iэтащхьэмрэ Правительствэмрэ, Парламентым я пресс-IуэхущIапIэхэм къызэрэтамкIэ.

КIуэкIуэ Мухьэмэд Iэщнокъуэ Тобий

ХъыбарегъащIэ
2022 гъэм накъыгъэм и 12-м сыхьэт 11-м щIидзэу КъБР-м и Парламентым едэIуэ ныгъэ 

зэIуха щекIуэкIынущ «ФIэкIыпIэншэ медицинэ страхованэмкIэ Къэбэрдей-Балъкъэр 
Республикэм и щIыналъэ фондым и бюджетыр 2021 гъэм зэрагъэзэщIам и IуэхукIэ». 

Къэрал, муниципальнэ IуэхущIапIэхэм къабгъэдэкIыу зэIущIэм щIэсыну хуейхэмрэ 
 законопроектым хэлъхьапхъэу къалъытэ Iуэхугъуэхэмрэ теухуа тхыгъэхэр накъыгъэм и 4 
пщIондэ КъБР-м и Парламентым БюджетымкIэ, налогхэмрэ финансхэмкIэ и комитетым 
электрон пощтым хуагъэхьын хуейщ: comfinans.parlam@kbr.ru

УпщIэ зиIэхэр псалъэ хъунущ (8662) 42-64-60 телефон номерым.

Зыгъэхьэзырар
ЖЬЭКIЭМЫХЪУ 

Маринэщ.

Гъусэ  ямыщIынум  блэкIрэ  пэт  йоджэ.
Лъэпкъ Iущыгъэ:

«Узыншагъэр хъумэ-
нымкIэ IэнатIэм цIыхухэм 
япэ медицинэ дэIэпыкъу-
ныгъэхэр щыхуащIэ и 
IуэхущIапIэхэр къэгъэ щIэ-
рэ щIэжын лъэпкъ проек-
тым хэту Дзэлыкъуэкъуа-
жэ дэт поликлиникэм зэ-
гъэпэщыжыныгъэ лэ-
жьыгъэшхуэхэр щокIуэкI. 
А Iуэхум хухахащ сом мел-
уан 22,83-рэ. Мылъкум и 
 нэхъыбэр федеральнэ 
 бюджетым къыхагъэкIащ, 
республикэм къыбгъэ дэ-
кIыу абы сом мин 514-рэ 
 хилъхьащ.

ЛЭЖЬЫГЪЭР зэре кIуэ-
кIым зыщигъэгъуэзащ 
 КъБР-м узыншагъэр хъу-
мэнымкIэ и министр Къа-
лэбатэ Рустам. Мы зэма -
ным пэш кIуэцIхэр зыхуей 
хуагъазэ, инженер комму-
никацэхэр ягъэув. Нэгъабэ 
республикэ бюджетым и 
мылъкукIэ унэ гупэр зэра-
хьащ, унащхьэр зэра-
хъуэкIащ.

Дзэлыкъуэ районым и по-
ликлиникэм цIыху 49655-м 
медицинэ Iуэхутхьэбзэхэр 
яхуещIэ, махуэ лэжьэгъуэм 
къриубыдэу абы щызэблокI 
380-м нэблагъэ. Сымаджэ-
хэр махуэкIэрэ зыщIэлъ 
 къудамэм гъуэлъыпIэ 65-рэ 
щIэтщ.

Дзэлыкъуэ район сыма-
джэщыр блэкIа илъэсым 
зэрылэжьар къыщапщытэж 
зэIущIэми хэтащ минист-
рыр. ЦIыхухэм вакцинэр 
яхэлъхьэнымкIэ щIыналъэм 
и медицинэ лэжьакIуэхэм 
ирагъэкIуэкIа лэжьыгъэр 
куэдым ефIэкIыу къилъы-
тащ, абы и лъэныкъуэкIэ 
 районыр пашэхэм ящыщщ. 

Къалэбатэм жиIащ ко -
вид-19-р зыпкърытахэм я 
узыншагъэр куууэ къэп щы-
тэным, лышх узыфэр зиIэ-
хэр и чэзум къэщIэным 
мыхьэнэшхуэ зэриIэр. Ми-
нистрыр тепсэлъыхьащ 
 районым и медицинэ Iуэху-
щIапIэхэр цIыхухэм льго-
тэкIэ яIэрыхьэ хущхъуэхэм-
кIэ къызэрызэрагъэпэщым. 
«Жылагъуэм ягурыгъэIуэн 
хуейщ льготэ зиIэхэм къы-
хуащIэ социальнэ Iуэхутхьэ-
бзэхэр къызэрагъэсэбэпып-
хъэр. Мы зэманым рес-
публикэр хущхъуэкIэ хъар-
зынэу къызэгъэпэщащ, 
абы хэм яхэтщ худэчых  зи-
Iэхэм иратхэри», - жиIащ 
минис рым. Апхуэдэу абы 
сымаджэщым и мылъку-
хозяйст вэ Iуэхухэм, яхури-
мыкъу  Iэ щIагъэлIхэмкIэ 
къы зэ гъэ пэща зэрыхъунум 
ятеу хуауэ чэнджэщ зыб-
жанэ яритащ.

ЩХЬЭЩЭМЫЩI  Изэ.

АхъшэщIэхэр 
традзэнущ

Урысейм и Банк Нэхъыщ-
хьэр яужь итщ тхылъымпIэ 
ахъшэхэм зэхъуэкIыны-
гъэхэр хилъхьэну. 

«ГОЗНАК»-м и унафэщI 
Трачук Аркадий зэрыжи-
IэмкIэ, я теплъэхэр хэп-
щIыкIыу къызэрагъэ щIэрэ-
щIэжынум къыдэкIуэу, ахэр 
зэрахъумэ щIыкIэми Iэма-
лыщIэхэм щыхуекIуэнущ, 
бзаджащIэхэм ахъшэ нэпцI-
хэр яхутемыщIыкIын хуэдэу. 
КъимыдэкIэ, ахъшэр къы-
зыхащIыкI тхылъымпIэ хэр 
зэфIэмытхъыу нэхъы бэ рэ 
зекIуэнми егупсысащ.

Соми 100 хъу тхылъымпIэ 
ахъшэщIэр дызэрыт илъэ-
сым традзэнущ, сом мин-
хэмрэ минитхухэмрэ къы-
кIэлъыкIуэ гъэм, сом щитхур 
2024 гъэм къыдагъэкIы -
нущ. Иужь къинэнур тумэн-
хэмрэ тумэнитхухэмрэщ - 
ахэр къэдгъэсэбэпу дыщы-
хуежьэнур 2025 гъэрщ.

Банкым зэрыщыжаIамкIэ, 
иджыпсту зэIэпах тхылъым-
пIэ ахъшэхэр псори зэуэ 
къыхахыжу щIэкIэ зэра-
хъуэкIыну аракъым, атIэ, 
жьы хъуа, зэфIэтхъыу хуе-
жьа ахъшэхэм я пIэ щIэхэр 
ирагъэувэурэ къыхахыжы-
нущ. А лэжьыгъэм илъэс 13 
хуэдиз текIуэдэнущ икIи 
щызэфIэкIынур 2035 гъэрщ.

Визэхэр тын
щIадзэж

Даниемрэ Швециемрэ 
щIадзэжащ Урысейм щып-
сэухэм визэхэр къраты-
ным.

Анэдэлъхубзэр зэрыра-
гъэдж Iэмалхэр егъэфIэ-
кIуэнымкIэ, и бзэр ди-
хьэхыу сабийм егъэ-
джынымкIэ, лъэпкъым 
бгъэдэлъ псэкупсэ къуле-
ягъым щIэблэр ешэ лIэ-
нымкIэ, и хабзэр, тхыдэр 
фIэгъэщIэгъуэну иджы-
ным хуэшэнымкIэ лэ-
жьыгъэшхуэ щокIуэкI ди 
республикэм. Лъэпкъпсо 
мыхьэнэ зиIэ а Iуэхум хуэ-
гъэпса зэхуэс дахэ иджы-
благъэ щекIуэкIащ Нал-
шык. «Си бзэ - си псэ, си 
дуней» республикэпсо 
фес тивалым хэту, «Зэчии-
фIэхэм я вагъуэбэ» зэ-
пеуэ хьэлэмэтым адыгэ-
бзэкIэ, балъкъэрыбзэкIэ 
усэ къыщеджащ абыкIэ 
щIыпIэ Iыхьэхэм пашэ 
щы хъуа ныбжьыщIэхэр. 

ЗЭХЬЭЗЭХУЭМ и щIына-
лъэпсо Iыхьэр къыщызэра-
гъэпэщат ЩоджэнцIыкIу 
Алий и цIэр зезыхьэ Къэ-
бэрдей къэрал драмэ те-
атрымрэ КъБР-м Егъэ-
джэныгъэмкIэ, щIэны-
гъэмрэ щIалэгъуалэм я 
IуэхухэмкIэ и министерст-
вэм и хэщIапIэмрэ. Абы 
 хэтащ ди республикэм и 
курыт школхэм щеджэ 
 ныбжьыщIэ 40-м щIигъу. Я 
ныбжь елъытауэ гупитIу 
зэщхьэщыхауэ екIуэкIащ 
зэпеуэхэр. ШколакIуэхэр 
гукIэ къеджащ Къэбэр -
дей-Балъкъэрым и тха кIуэ-
хэмрэ усакIуэхэмрэ я къа-
лэмыпэхэм къыпыкIа усэ-
хэм, прозэ тхыгъэхэм 
ящыщ Iыхьэхэм. Абыхэм я 
зэфIэкIыр къапщытащ 

Къафэм и бзэ щэхумкIэ дуней псом 
епсэлъахэм ящыщщ «Кабардинка» 
къэрал академическэ ансамблым и 
къэфакIуэ пэрыту илъэс куэдкIэ 
 къекIуэкIа, КъБР-м щIыхь зиIэ и ар-
тисткэ Битокъу Оксанэ.

АР къызэрыфэр зэ зылъэгъуам игу 
къимынэжынкIэ Iэмал иIэкъым. Язы-
ныкъуэхэм къафэу зрагъасэ, адрей-
хэм къафэкIэ я псэр псыхьащи, абы 
къыхуалъхуа пэлъытэщ. КъБР-м и 
 хореограф нэхъыфIхэм хабжэ бзылъ-
хугъэм а IэнатIэм къарурэ зэфIэкIыу 
хилъхьам и инагъыр зыщIэр езым и 
 закъуэщ. Ауэ шэч хэмылъу, ар ящыщщ 
ди лъэпкъ щэнхабзэм хэлъхьэныгъэ 
хуэзыщIахэм, ар зыгъэбеяхэм. 

Битокъур Кавказ Ищхъэрэм гъуаз-
джэхэмкIэ и институтым хореогра-
фиемкIэ и кафедрэм и егъэджакIуэ 
нэхъыжьщ, Музыкэ театрым и со-
листщ. Псоми фIыуэ тлъагъу Нэхущ 
Чэрим и концерт инхэм щагъэзащIэ 
къафэхэр зыгъэхьэзырыр Оксанэщ. 
Ар илъэс куэдкIэ лэжьащ «Нал цIыкIу» 
къэфакIуэ гупым я балетмейстеру, 
апхуэдэуи ядэлэжьащ КъБКъУ-м и 
«Къафэ» ансамблым хэтхэм. Оксанэ 
зэфIэкI зэриIэм и щыхьэтщ зэпеуэ 
зэхуэмыдэхэм а ансамблхэм ди рес-
публикэми нэгъуэщI щIыналъэхэми 
мызэ-мытIэу бжьыпэр зэрыщаубы -
дар. 

Битокъум игъэзащIэ къафэхэм 
 къахэщ гъащIэмрэ и гъащIэм къа -
фэм щиIэ мыхьэнэмрэ дытепсэ-
лъыхьмэ ди гуапэу, ди хьэщIэщым 
 къедгъэблэгъащ. ИкIи япэу дызы-
щIэупщIари къафэм дезыгъэхьэхам -
рэ зэрыдихьэхамрэщ .

- Илъэси 8 - 10 ныбжьым ситу, пио -
нер лагерым зыщызгъэпсэхуу, Iэбыдэ 
зэкъуэшхэр абы неблагъэри, сабийхэр 
дыкъызэрыфэм еплъат. Къафэр зэ-
рызыхэтщIэм кIэлъыплъри, языны-
къуэхэм тхылъымпIэ цIыкIухэр къы-
датащ. Унэм сыкъэкIуэжа иужь, Iуэхур 
зытетыр си адэ-анэм яхуэсIуэтати, 
къысхуагъэфэщар зищIысым сра-
гъэплъыну унафэ ящIащ. Къызэры-
щIэкIамкIэ, зэпеуэ екIуэкIырти, абы и 
япэ Iыхьэм сыпхыкIауэ арат. Зэпеуэм и 
етIуанэ Iыхьэм срихьэлIати, абы 
екIуэлIа сабии 180-м къытхэплъэри, 
ягу ирихьахэр Гъуазджэмрэ щэнхаб-
зэмкIэ колледжым дыщIагъэтIыс-
хьащ. 

КъэскIуа гъуэгуанэм егъэджакIуэ 
куэд щызиIащи, дэтхэнэми фIыщIэ 
хуэфащэу къызолъытэ. ЩIэ щIэт -
къым абыхэм гугъу зэрызыкъыд дра-
гъэ хьам, уеблэмэ адэ-анэм хуэдэу 
къытщхьэщытащ, къыщыдэубзэнури 
къыщыдэшхыдэнури ящIэу, ди му-
радхэм дытрагъэгушхуэу. Абдежым 
щыщIэдзауэ цIыхум, артистым хэлъын 
хуей хьэл-щэн нэхъыщхьэхэр къыт-
халъхьэрт, лэжьыгъэм дыкъыхуа-
гъэтэджырт.

ЕджапIэм и япэ илъэсхэм дызы-
хуагъасэр урыс къэфэкIэ зэмылIэу-
жьыгъуэхэрати, сэ лъэпкъ къафэхэм 
дыщынэсынур къысхуэмыгъэсу се-
жьэрт. Нэхъри, еджапIэм сыщыщIэ-
тIысхьэм къызжаIат си Iэпкълъэпкъ 
щIыкIэкIи,си теплъэкIи лъэпкъ къа-
фэм нэхъ сыхуэкIуэу, си насып къикI-
мэ, дуней псом къыщацIыху «Ка-
бардинка» къэфакIуэ гупым сыхы-
хьэфыну.

Колледжым илъэсийкIэ сыщеджащ.
Абы зэдыщIэсхэм Iэмал диIащ теат-
рым щагъэув балетым дыкъыщы-
фэну, «Кабардинка»-м лъэпкъ къафэ-
хэм зыщыхуедгъэсэну дыкIуэрт. Уи 
фIэщ хъункъым - ансамблым хэтхэр 
блэкIыу щытлъагъукIэ, дыбауэртэ-

ЦIыхум и гъащIэм щы-
щу зэман нэхъыбэ дыдэ 
щигъакIуэм хабжэ Iуэху-
щIапIэу зыIутыр. Аращи, 
мыхьэнэ ин дыдэ иIэщ 
абы и лэжьыгъэр шына-
гъуэншэу къызэрызэгъэ-
пэщам, зэрыщытыншым, 
зыхуей зэрыщыхуэзэм.          
А псом къыхэкIыуи гуры-
Iуэгъуэщ зи гугъу тщIы 
Iуэхум ехьэлIа махуэ хэха 
къыщIэунэхуар.

ДЫЗЭРЫТ илъэсым мы 
махуэм къыхуеджэныгъэу 
къыхуагупсысар «Лэжьы-
гъэр хъумэныр къызэры-
зэгъэпэща щIыкIэм арэзы 
дыкъызэрищIыр ди зэ -
хуэ дэ къалэнщ» жыхуи-
Iэрщ. 

Iуэхур абы бгъэдэт 
цIыхум и узыншагъэм, и 
зэфIэкIым зэран хуэмы-
хъуу, къызэгъэпэщыныр 
куэ ду елъытащ IэнатIэу 
щы Iэхэм экономикэ, къаб-
загъэ, техникэ я лъэны-
къуэкIэ къыщагъэсэбэп 
 Iэмалхэр зыхуэдэми. АтIэ-
ми, цIыхухэм я узынша-
гъэм, уеблэмэ я гъащIэм 
дежкIэ шынагъуэ нэхъ 

Жылэ закъуэм къикIыкIа жыг абрагъуэ

къым, апхуэдизкIэ цIыху хэIэтыкIауэ 
къытщыхъурти.

- Япэ дыдэу утыку дауэ укъихьат, 
хэт укъришат?

- «Кабардинка»-м и художественнэ 
унафэщI Атэбий Игорь дыкъыщыфэ 
пэшышхуэм ныщIыхьэри, къытхэп-
лъащ. Хэт сыт хузэфIэкIми зэхигъэ-
кIауэ къыщIэкIынти, дыкъыщы щIэ кIы-
жым цIыху зыбжанэ, сэри сахэту, ди 
унэцIэм къыщIэупщIащ. ЕтIуанэ ма-
хуэм дыкъеувэкIауэ дыщыту зы щIалэ 
къыщIыхьэри: «Битокъухэ я пхъур 
къыхэкIуэт», - щыжиIэм сыкъэгузэ-
ващ, зыхэсщIыхьахэм ящыщу сыту 
пIэрэ къыщIэщыжар, жысIэри (мэ-
дыхьэшх). КъызэрыщIэкIымкIэ, Би-
токъу Аслъэнбэч дызэриблагъэр къи-
щIэри, сызригъэцIыхуну къэкIуауэ 
арат. Сэ схуэдиз схэхъуауэ къыщIэ-
кIынт си дэлъхуищ зэуэ «Кабардин-
ка»-м хэту къыщысщIам. Ауэ абде -
жым щыщIэдзауэ нэхъыбэу гугъу зез-
гъэхь, нэхъыбэу сызэлэжьыж сы-
хъуащ.

Сыт хуэдэ IэщIагъэми куууэ ущыхэ-
гъуазэр урилэжьэн щIэбдза иужьщ. 
Гупым щыщу цIыху зыбжанэ дыкъы-
хахри, мазэ хуэдэкIэ къыткIэлъыплъа 
нэужь, си закъуэ «Кабардинка» ан-
самблым сыкъащтауэ щытащ. Шэч 
хэмылъу, ар си дежкIэ насыпышхуэт 
икIи жэуаплыныгъэшхуэт. Ауэ ан-
самблым хэтхэм салъэщIыхьэжын 
 хуейти, щхьэкъэIэт симыIэу, сакъыхэ-
мыщу сазэрыбгъурытыным яужь ситт. 
ЖызыIэни щыIэу къыщIэкIынт си 
дэлъхухэр къыздэIэпыкъуауэ. Гъа -
щIэм и жьыуей-псыуейхэм къахуи мы-
гъэ кIуэт цIыху быдэ къысхэкIыным-
кIэщ ахэр къызэрыздэIэпыкъуар. 
 ХуэдитIкIэ си лэжьыгъэр къыстрагъэ-
хьэ лъэрт, а зэманым нэсу къыз гуры-
мыIуами, си щхьэ Iуэху схудэгъэкIыжу 
сызэрырагъэсам папщIэ иджы фIы-
щIэ яхузощI. ЯгъэфIахэм, щагъэкIа-
хэм сазэрыщымыщрагъэнщ, ерыщу 
си зэфIэкIхэм хэзгъахъуэу сыщIе-
кIуэкIари. Сигу икIыжынкъым пэрыту 
сыкъэфэну япэу къыщысхуагъэфэ-
щар. Абы къикIыр зыт - сэ нэхъыфIыжу 
сылэжьэн, дзыхьыр згъэпэжын зэ-
рыхуейрт.

- «Кабардинка» къэфакIуэ гупым 
укъыхэкIыжа иужькIэ уи Iуэхухэр 
 дауэ хъуа?

- «ЦIыху зыпI цIыху уасэ хон», - пса-
лъэжьыр гъуазэ схуэхъури, «Кабар-
динка»-м сыкъыхэкIыжын хуей хъуащ. 
ИужькIэ езым си гуп къызэзгъэпэщ -
ри, хъыджэбз балигъхэм садэлажьэу 
щIэздзащ. ЯпэщIыкIэ шэч гуэрхэр 
къытесхьами, иужькIэ абыхэм са-

темыукIытыхьу хуиту утыкум ит хъуат.
Къыхэзгъэщыну сыхуейт иужьрей 

зэманым ди щIалэгъуалэм лъэпкъ 
 гъуазджэмкIэ я гупэр къызэрагъэзам 
сызэрыщыгуфIыкIыр. Упсэуху зыбу-
жьын, уи щIэныгъэм хэбгъэхъуэн 
 хуейщ. А щхьэусыгъуэращ Кавказ 
 Ищхъэрэм гъуазджэхэмкIэ инсти-
тутым сыщIэтысхьэжыну сытезыгъэ-
гушхуар. ХореографиемкIэ къудамэм 
сызэрыщеджам IэмалыфI къызитащ 
дуней псом я щэнхабзэм зыщызгъэ-
гъуэзэну, иджы а щIэныгъэхэр къыт-
щIэхъуэ щIэблэм зэрабгъэдэслъ-
хьэным сыхущIокъу.

- Оксанэ, къафэмрэ гъащIэмрэ я 
зэпыщIэныгъэм, абы уи деж  щиу-  
быд увыпIэм и гугъу уэзгъэ щIынут…

- НэгъуэщI IэщIагъэ срилэжьэфы -
нуи си фIэщ хъуркъым, апхуэдизкIэ 
 къафэм си гъащIэ псор епхауэ щыт-
щи. Абы лэжьыгъэ къудейкIэ уеджэ-
ныр мащIэщ, ар си сабиигъуэм хаса 
жылэ закъуэм къикIыкIа жыг аб ра-
гъуэщ. Лъэныкъуэ куэдкIэ а жыгым и 
лъабжьэхэм задзащи, дэнэкIэ згъа-
зэми аращ си гъуазэр. Зэманыр кIуэ-
тэху жыгыр нэхъ ин мэхъу.

Къафэр Iэ, лъакъуэ зэблэхыкIэ 
 къудейкъым, абы и бзэр гъэщIэ-
гъуэнщ, и щIагъыбзэр куущ. Куэд ды-
дэрэ къысхуихуащ къафэ лIэужьы -
гъуэ гуэрым и купщIэр гъащIэм езгъа-
пщэурэ хэкIыпIэхэр къыщызгъуэта е 
нэхъ куууэ къыщызгурыIуа. Хабзэр, 
цIыху зэхущытыкIэр, дахагъэ нэсыр, 
 къекIумрэ-къемыкIумрэ, бзылъхугъэ 
нэсым хэлъын хуей хьэл-щэныр сы-
къафэурэщ пкъынэлъынэм нэсу щы-
зыхэсщIар, лъэпкъым и IэфIыпIэр 
къызгурыIуэну щысхузэфIэкIар.

ИджыкIэ студент гуп изогъаджэри, 
къафэм и бзэ щэхур, и купщIэр а ныб-
жьыщIэхэми къагурызгъэIуэну яужь 
ситщ. Си щхьэкIэ ар жэуаплыныгъэш-
хуэу къызолъытэ. 

- Къафэ лIэужьыгъуэхэм ящыщу 
хэпIэтыкIыу, уи псэм нэхъ фIэфIу 
хэубыдыкIа уиIэ?

- УпщIэ гугъущ ар си дежкIэ. Къафэ 
къэс езым и дахагъэ, щэху, щIагъыбзэ, 
хьэл щхьэхуэ иIэжщ. ЩытыкIэ зэхуэ-
мыдэхэм уизыгъэувэ къафэр уи ныб-
жьыр кIуэтэхукIэ нэхъ куууэ зыхэпщIэ, 
къыбгурыIуэ е нэхъыфIу плъагъу 
 мэхъу. ЩIалэмрэ хъыджэбзымрэ я 
зэхущытыкIэм, зыкъэгъэлъэгъуэкIэм, 
плъэкIэм - а псоми къалэн пыухыкIа 
ягъэзащIэри аращ ар дахэ, щIэщыгъуэ 
зыщIыжыр.

Епсэлъар
ЩОМАХУЭ  Залинэщ.

ЗэчиифIэхэм  я  вагъуэбэ

Пашэхэм 
ящыщщ

«Къэралхэм уихьэну хуит 
узыщI дэфтэрхэр, ар сыт 
хуэдэ лIэужьыгъуэу щытми, 
къыдэхыным теухуа лъэIу 
тхылъхэр урысейхэм къаIы-
дох. Визэхэр зыхуэдэнухэм-
кIэ зыри япэдубыдыркъым - 
ар туризмэм, лэжьыгъэм, 
еджэным, нэгъуэщIхэм 
ехьэ лIами - тхылъхэр яхузэ-
фIэдгъэхьэнущ» - апхуэдэ 
хъыбар зэбгригъэхащ Да-
нием визэ IуэхухэмкIэ и 
 къулыкъущIапIэм. А къэра-
лым ихьэхэм ПЦР-тест яIэн, 
цIыхухэм яхэмыхьэу махуэ 
бжыгъэкIэ щытын хуейуэ 
щыIа хабзэхэри щыIуахы-
жащ.

Апхуэдэщ Швециери. 
Абыи нэхъ щабэ ищIащ и 
къэралым уихьэн папщIэ 
узытетын хуей хабзэхэр. 
Москваи УФ-м и нэгъуэщI 
къалэ 18-ми щызэтраублэ-
жащ визэхэр тыным пыщIа 
лэжьыгъэхэр. Пэжщ, дип-
ломатие IуэхущIапIэхэм 
къы щыхагъэщ дэфтэрхэр 
зэпэщ хъууэ цIыхухэм яIэ-
рыхьэжыным зэман нэ-
хъыбэ зэрытекIуэдэнур, зып-
лъыхьакIуэ кIуэну хуейхэм я 
бжыгъэр нэхъыбэ зэры-
хъуам къыхэкIыу.

Мэлыжьыхьым и 28, 
махуэку

Лэжьыгъэр хъумэным и 
дунейпсо махуэщ

Химие шынагъуэнша-
гъэм и махуэщ

1874 гъэм къалъхуащ Хэку 
зауэшхуэм быни 9, зы нысэ, 
къуэрылъху-пхъурылъхуу 3 
зыгъэкIуа шапсыгъ анэ 
Щхьэ лахъуэ Чэбэхъан. 
Абы хэм ящыщу къэзыгъэзэ-

жа имылъагъуу дунейм ехы-
жащ ар.

1902 гъэм къалъхуащ шэр-
джэс тхакIуэ ДыщэкI Му-
хьэмэд.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщыты-
нущ. Хуабэр махуэм градус 
21 - 22-рэ, жэщым градус 14 
- 15 щыхъунущ.

Мэлыжьыхьым и 29,
мэрем

Къафэм и дунейпсо ма-
хуэщ

Химие Iэщэ къызэрагъэ-
сэбэпам и зэранкIэ дунейм 
ехыжахэм я фэеплъ ма-
хуэщ

Урысейм ягу къыщагъэ-
кIыж МЧС-м и лэжьа кIуэ-
хэу зи къалэн зыгъэзащIэу 
хэкIуэдахэр

1942 гъэм Къардэн Къуба-
тий Ленин орденыр етIуанэу 
къратащ.

1964 гъэм ЩоджэнцIыкIу 
Алий и цIэр зезыхьэ Къэ-
бэрдей къэрал драмэ теат-
рым щагъэуващ «Лалуцэ» 
япэ балетыр.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщы-
тынущ, пIалъэ-пIалъэкIэрэ 
уэшх къыщешхынущ. Хуа-
бэр махуэм градус 21 -                       
22-рэ, жэщым градус 13 - 14 
щы хъунущ.

анэдэлъхубзэр курыт шко-
лым щезыгъэдж егъэджа-
кIуэ Iэзэхэм, театрым и ар-
тистхэм, лъэпкъ-щэнхабзэ 
IуэхущIапIэхэм я лIыкIуэ-
хэм. 

АдыгэбзэмкIэ екIуэкIа 
 зэпеуэм япэ увыпIэхэр 
 къыщахьащ Тэрч щIына-
лъэм хыхьэ Инарыкъуей 
къуажэм дэт курыт шко -
лым и 8-нэ классым щIэс 
Шэрий Дисанэрэ Аруан 
 районым хыхьэ Джэрмэн-
шык жылэм и курыт шко-
лым и 10-нэ классым 
щеджэ Соблыр Астемыр-
рэ. БалъкъэрыбзэкIэ екIуэ-
кIа зэпеуэм пашэ щы -
хъуащ Шэджэм щIына-
лъэм хыхьэ Шэджэм Ищ-
хъэрэм и курыт школым и 
7-нэ классым щIэс Жанки-
шиевэ Натэллэрэ Iуащхьэ-
махуэ районым щыщ 
Эльбрус жылэм дэт курыт 
школым и 8-нэ классым 

щеджэ Уянаевэ Iэминэрэ. 
Фигу къэдгъэкIыжынщи, 

«Си бзэ - си псэ, си дуней» 
фестиваль-зэпеуэр Къэ-
бэрдей-Балъкъэрым и ку-
рыт еджапIэхэмрэ сабий 
гъэсапIэхэмрэ илъэс куэд 
лъандэрэ щокIуэкI. Абы 
зэфIигъэкI лэжьыгъэм               
иIэ мыхьэнэр къэлъытэ-
гъуейщ. «Адыгэ псалъэм-
рэ» КъБР-м Егъэджэны-
гъэмкIэ, щIэныгъэмрэ щIа-
лэгъуалэм я IуэхухэмкIэ и 
министерствэмрэ зэдра-
хьэжьауэ щыта зэпеуэм               
и къалэн нэхъыщ хьэ хэм           
хохьэ анэдэлъхубзэмрэ 
лъэпкъ литературэмрэ ку-
рыт еджапIэхэм зэрыща-
джыр егъэфIэкIуэныр, 
егъэ джакIуэ пажэхэм я 
лэжьыгъэм кIэлъып лъы-
ныр, абыхэм фIыуэ, хьэ-
лэмэту къагъэсэбэп Iэмал-
хэм псори щыгъуазэ щIы-
ныр, анэбзэр фIыуэ ялъа-

гъуу, я анэдэлъхубзэм 
къабзэу ирипсалъэу щIэб-
лэр къэгъэтэджынымкIэ 
еджапIэхэм, гъэсапIэхэм 
щекIуэкI гъэсэныгъэ лэ-
жьыгъэм нэхъри зегъэу-
жьыныр, еджакIуэ зэчии-
фIэхэр утыку къишэныр, я 
зэфIэкIыр щапхъэу гъэ-
лъэгъуэныр, лъэпкъ хаб-
зэм, лъэпкъ щэнхабзэм 
щIэблэр щIэпIыкIыныр, 
 хэкупсэ гъэсэныгъэ дахэ 
щекIуэкI IуэхущIапIэ нэ-
хъыфIхэр къэхутэныр, абы-
хэм я лэжьэкIэр хъыбаре-
гъащIэ IэмалхэмкIэ гъэ-
лъэ гъуэныр, жылагъуэм 
хэIущIыIу щыщIыныр. 

Апхуэдэ Iуэхугъуэхэм 
 хуэгъэпсауэ екIуэкIащ «Зэ-
чиифIэхэм я вагъуэбэ» зэ-
пеуэри. Абы хэтахэм ира-
тащ щIыхь, фIыщIэ тхылъ-
хэр, фэеплъ саугъэтхэр. 

ЖЫЛАСЭ Маритэ.

къэзышэ IуэхущIапIэхэм 
ящыщу ди нобэми къо-
гъуэгурыкIуэ промышлен-
ностымрэ ухуэныгъэмрэ 
пыщIахэр. Абыхэм къа-
кIэлъокIуэ транспортым, 
мэкъумэш хозяйствэм, 
щIым щIэлъ хъугъуэфIы-
гъуэхэр къыщIэхыным те-
лажьэ IэнатIэхэр.

1989 гъэм мыбы хуэдэ 
Iуэхугъуэ япэ дыдэу ще-
кIуэкIар США-мрэ Кана-
дэмрэщ. А къэралхэм щы-
Iэ профсоюзхэм хэтхэм ап-
хуэдэ щIыкIэкIэ ягу къа-
гъэкIыжащ зи IэнатIэ 
пэ рыту хэкIуэдахэр. Зэман 
дэкIри, зи гугъу тщIы зэ-
хэшэхэм ещхьхэр адрей 
къэралхэми къыщызэра-
гъэпэщащ.

2003 гъэм, «Лэжьыгъэм 
и дунейпсо къызэгъэ пэ-
щыкIэ» зи фIэщыгъэ зэгу-

хьэныгъэм и жэрдэмкIэ, 
дызытепсэлъыхь махуэр 
къэрал куэдым къызэ-
дащтащ. Мы зэманым ар, 
Урысей Федерацэри хэ-            
ту, ягъэлъапIэ къэрали                         
175-м.

Лэжьыгъэр  хъумэным и  
дунейпсо махуэр хуэгъэ-
защ къэрал унафэщIхэмрэ 
жы лагъуэмрэ цIыхухэм я 
узын шагъэм, я гъащIэм 
дежкIэ шынагъуэ къэзы -
шэ IэнатIэхэм Iуэху зехьэ-
кIэу щыщыIэхэр къызэ ры-
щызэрагъэпэща щIы кIэм 
гулъытэ щхьэхуэ хуе гъэ-
щIыным, лэжьыгъэм зи 
зэран екIахэм, фэбжь хэ-
зыхахэм ядэIэ пыкъунымрэ 
я унагъуэхэм зыщIагъэ-
къуэнымрэ къы хуе джэ-
ным, нэгъуэщIхэми.

КЪУМАХУЭ Аслъэн. 

«Хэгъэгухэр зэпызыщIэ, щIына-
лъэ, щIыпIэ мыхьэнэ зиIэ автомо-
биль зекIуапIэхэм зегъэужьын» фе-
деральнэ проектым хыхьэу, ди рес-
публикэм иджыри сом мелуан 300-м 
нэблагъэ къыхуаутIыпщынущ. 

«УФ-м и Президент Путин Влади-
мир и унафэкIэ, къэралым и автомо-
биль зекIуапIэхэм зегъэужьыным 
 хуэгъэзауэ, щIыналъэу 70-м иджыри, 
псори зэхэту, сом меларди 120-рэ 
яIэрыхьэнущ. Хэгъэгухэм я Iэтащхьэ-
хэм, Iуэхур зэгъэщIылIа IэщIагъэлI-
хэм депсалъэкIэрэ, дэ зэхэдгъэкIащ 
щIрагъэгъу щIыкIэу тхухаха ахъшэр, 
кIыхьлIыхь зедмыгъэщIу зыхэтлъхьа-
пхъэ проектхэр зыхуэдэри, - къыхи-
гъэщащ къэралым и вице-премьер 
Хуснуллин Марат. - Абы щыщу сом 

Гъуэгухэр  нэхъри
ирагъэфIакIуэ

 мелард 86-р здэдутIыпщыну щIына-
лъэу 63-м километр мини 2,5-м нэб-
лагъэ зи кIыхьагъ гъуэгухэр иджырей 
мардэхэм къитIасэу къыщагъэщIэ-
рэщIэжынущ, сом мелард 34-р а хэ-
гъэгу дыдэхэм щытрагъэкIуэдынущ 
автомашинэ зекIуапIэхэм ящыщу 
 нэхъ ин дыдэхэр зэманым къызэри-
гъэуву зыхуей зэрыщыхуагъэзэнум. 
Псалъэм папщIэ, апхуэдэхэм ящыщщ 
«Европэ - Китай» зыфIаща гъуэгущIэу 
къэрал куэдым япхрыкIынури. 

«ГъуэгуфI шынагъуэншэхэр» 
лъэпкъ проектым хыхьэу, Къэбэр -
дей-Балъкъэрым и автомобиль зе-
кIуапIэхэр щызэгъэзэхуэжынымрэ 
щIэ хэр щыукъуэдиинымрэ ятещIы-
хьауэ, иджырей мардэхэм къитIасэу 
лэжьыгъэшхуэхэр щокIуэкI феде-
ральнэ мыхьэнэ зиIэ «Кавказ» Р-217 

автомашинэ зекIуапIэм и Iыхьэхэу Ар-
гудан къуажэм къыщыщIэдзауэ Осе-
тие Ищхъэрэ - Аланием хуэкIуэ 
 гъуэгум щыщу километр 15,4-м, Мал-
кэ къуажэм къыщыщIэдзауэ Къубэ-
Тэбэ нэс дэлъ километри 7,5-рэ зи 
кIыхьагъым, Прогресс къуажэм деж 
Ставрополь крайм хыхьэу километри 
5-кIэ зызыукъуэдиям (Псыхуабэ лъэ-
ныкъуэмкIэ гъэзам). Мы иужьрейм 
ехьэлIауэ ухуакIуэхэм я пщэрылъщ 
 автомобиль зэблэкIыпIэу абдеж ды-
дэм зэуэ 4 щыпхашыныр. Зэрыгуры-
Iуэгъуэщи, абы гъуэгум ущызекIуэ -
ныр нэхъ шынагъуэнши, нэхъ тынши 
ищIынущ. Зи цIэ къитIуа лэжьыгъэхэр 
и кIэм щынагъэсынур 2023 гъэм и 
щэкIуэгъуэ мазэрщ.

Дызэрыщыгъуазэщи, ди республи-
кэм и гъуэгухэр зэгъэзэхуэжыным 
хыхьэу икIи Къэбэрдей-Балъкъэрыр 
къызэрызэрагъэпэщрэ илъэси 100 
щрикъум ирырагъэхьэлIэу, Налшык и 
уэрам нэхъыщхьэхэм ящыщу Ле-
ниным, ЩоджэнцIыкIум, Кулиевым я 
проспектхэмрэ Къэбэрдей уэра-
мымрэ лэжьыгъэ ин дыдэхэр що-
кIуэкI. Ахэри яхэту, мы гъэм ди рес-
публикэм щIыналъэ, щIыпIэ мыхьэнэ 
зиIэ и автомобиль зекIуапIэхэм ящы-
щу километри 170-р иджырей мар-
дэхэм къитIасэу щызэрагъэзэхуэжы-
нущ. 

Мыдрейуэ къыхэдгъэщынщи, къуа-
жэхэмрэ абыхэм къедза щIыпIэхэм - 
рэ зэзыгъэуIу щIыкIэу зегъэужьы-
нымкIэ къэрал программэм къи-
тIасэу, республикэм щIыпIэ мыхьэнэ 
зиIэ и гъуэгухэу 8-р: Гундэлэн, Шэ-
джэм  ЕтIуанэ, Урыху, Анзорей, Бабу-
гент, Интернациональнэ, Новэ-Ива-
новкэ жылагъуэхэм я деж щызэра-
гъэпэщыжынущ, къищынэмыщIауэ, 
щIыналъэ мыхьэнэ зиIэ гъуэгухэу 
 Хъущтэ-Сырт, Шэджэм Ищхъэрэ 
къуа жэхэм къедза щIыпIэхэм я деж 
щыIэхэр щызэрагъэзэхуэжынущ, Шэ-
джэм ЕтIуанэ - Булунгу, Налшык -  
Нарткъалэ автомобиль зекIуапIэ -            
хэм асфальт-бетон «уэншэкущIэхэр» 
 щытралъхьэнущ. Ауэ щыхъукIи, 
 гъуэгухэм я щытыкIэмрэ я зыуб-
гъукIэмрэ куэду елъытащ республи-
кэм адэкIэ и зыужьыкIэр зыхуэдэну-
ри. 

ЛУЦЭ СулътIан. 

ВЫГУ зекIуапIэт Аруан щIына-
лъэр. Хуэрэджейхэр щыгъагъэрт 
хужьыпсу. Псынащхьэхэр къыщы-
щIэжырт мыутхъуэу. Вабдзэжьхэр 
щызэрахьэрт мыулъийуэ. Ма-
фIэгу хэри зыщIыпIэкIэ къыщы-
гъуа гъуэрт: къепщылIэпIат иджы 
мы лъахэм гъущIгъуэгухэр. Тафэ 
 акъужьым къихь даущхэм хэщ-
хьэукъуэурэ ужьгъэрт псыщхьэл-
хэр. Дохъушокъуэхэ я къуажэм 
(иджы Къэхъун) и щхьэлыжьхэр 
псыхъуэ мывэхэм я дзапэ уэрэдт.

Мэжджытым къыдэкIыж жэ мы-
хьэтыр а махуэм мыпIащIэурэ щы-
зэхуэсырт къуажэбгъум:  Къудащ 
зэшитIыр къащыпоплъэ абдеж. 
Мыдэ, КъалэкIыхьымрэ Нал-
шыкрэ зэпызыщIэ гъущIгъуэгу Iэ-
гъуапэ яукъуэдиину къагъэдурыс 
Къудащхэм! Жэмыхьэтым зехъун-
щIэ, жэрдэмыр зейхэри икIуэ-
тыркъым.

Гъунэгъу къахуэхъуа шур зэреп-
сыхым хущIэплъурэ, лIыжьхэр мэ-
тэдж зырыз-тIурытIу. ФIэхъусыр 
епсыхауэ зыт лIыр мо къыхуэтэ-
джахэм нэхъ фIыуэ зэрынэ-
хъыщIэм гу лъатагъэххэщ Къудащ-
хэ ми.. я тхьэкIумэр трагъапсэ. 
ЛIыжьхэм языр къопсалъэри:

- Уэ езым жыIэ, Лъэпщ и къуэ, ди 
лъэпагъым гъущI гъуэгу кърагъэ-
лъадэмэ, емынэ гуэр къикIынкIэ… 
Мис дызодауэ аргуэру…

- Дауэ-зауи хэзмылъагъуэ, тхьэ-
мадэхэ. Уи жылэ гъущIгъуэгу пхра-
шыныр фIы дыдэкъэ-тIэ?!

- Ахьей, щIыр сысейщи, жы-
хуэпIэщ!... Дэри ди Iэщ щохъуа-
кIуэ-тIэ мы Iэхэлъахэм. Лей техьэ-
нущ хьеуаным!

- ЩIы жыхуэфIэми семыфы-
гъулIэжкIэ! ФымыгъэщIэхъу, ярэ-
би, мурадыфI зыщIаитIыр. Мыд-
рейуэ, Iэхъуэр-Iэхъуэу, Iэщыр-Iэщу 
дып сэу пщIондэ зыми лей техьэн-
тэкъым…

ЛIЫЖЬ хъыбарщ ар. Жылэжь 
IуэрыIуатэщ. ТхылъымпIэ щIэн-
гъуазэр шыпшэруанэу щыбзы-
щIэхэми, жэмыхьэт тхыдэр дапщэ-
щи жьэнахуэщ.

Илъэс 70 къигъэщIащ Лъэпщо-
къуэ Хьэжыжьым и къуэ Яхья (шу 
щIалэм) Къэхъун жэмыхьэтым и 
тхьэмадэу дунейм ехыжат ар. 
ИщхьэкIэ къэтхьа теплъэгъуэр 
къэ зыIуэтэжар илъэси 107-кIэ а 
жылэ дыдэм щыпсэуа Бэрычэт 
Исхьэкъщ. Мыр фIыуэ щыгъуазэт 
къызэкIэлъыIэбэурэ «революцэ 
плъыжьитIым» яухъуэнщIа Лъэп-
щокъуэхэм я унагъуэ тхыдэм. Зы 
хьэрэжь къыхуэнам папщIэ фIы-
щIэ ящIурэ, мафIэгухэр зэпигъэ-
фийуэ къыдыхьа властыщIэм 
Лъэп щокъуэм иритащ иIэр: щIыр, 
Iэщыр, щхьэлхэр, дыщэр.

Дэтхэнэр Iэхъуэми, ягъэхъур хэт-
ми, зэхэбжьэхъуэжат иджы. И на-
сыпт зи щхьэр псэууэ хэзыхыфым! 
Дунейр зэриухуэрэ зихъуэжыр-
къым а зы хабзэм: лъэхъэнэ 
зэблэкIыгъуэр лъэбакъуэхъуу къы-
дохьэ, бгъэгъэкъыу мэхъунщIэ.

Яхья и къуэ Хъусеныр гуащIэдэкI 
нэрылъагъукIэ советхэм яхэтт. 
Краснодар къалэм мэкъумэш 
курс хэр къыщиухагъэххэти, кол-
хозыр къыхуэныкъуэт абы. Хъусен 
и таучэлкIэ жылэм щаухуат хьэ-
мэм, курыт еджапIэ. Абы и фIы-
гъэкIэ яукъуэдият радио кIапсэхэр. 
Лэ жьакIуэ щхьэхмыщIэт щIалэр. 
Тажд жэхэ япхъу щхьэгъусэ хуэ-
хъуати, я бын зэдапIыжырт я лъэ 
щIэмыджэлу.

Адыгэм къыдокIуэкI лъэпкъ Iу-
щыгъэ: «Гуращей гурыщхъуэщIщ» 
жи. БатырыбжьэкIэ узыпежьэхэрщ 
зи бжьакъуэпэ упызылъхьэжыр… 
Зиущэхуауэ Аруан щIыналъэм 
иджы щыщакIуэрт 1937 гъэр. Къэ-
хъуни блэгъуэщыкIакъым ар. Жы-
лэдэсхэм щIэхфэх ящыгъупщэн-
къым а фокIадэ пщэдджыжьыр. А 
акъужьыр зыщIэпща жэщ дэгур 
гъадэкIэрэ щыпшынэнущ Лъэп-
щокъуэхэ я жьэгу дакъэм. Плъыр 
пIалъэншэщ апхуэдэ жэщыргъэн-
хэр.

… САБИЙХЭР хэтт жей куум. 

КъБР-100                                                                                                 Фэеплъ                                                                                                  Спорт     

Лъэпщокъуэхэ: акъужьымрэ 
жьэгу мафIэмрэ

ЦыкIуэкIыр щIигъэджэразэурэ 
Хьэ быцырэ зы ишыгъуэ ищIри, 
 къаскIэу зэщIэдэIукIащ. ПщIан-
тIэхьэр гъырым хуэдэу хэп-
щIэукIырт. Шырыкъу лъэмакъ? 
ЛIы мыцIыху зыбжанэ... Дамэтелъ 
гъуэплъыфэ. Дыхьэгът адэкIэ къэ-
хъуар! Хъусен «хьэщIэхэр къре-
гъэблагъэ, езыхэми замыусы-
гъуэджэу захущыхь. ЩоIэбэрабэ 
тIупхлъэпххэм… Зыр Iэщэ щIо-
упщIэ. Адрейри зэхэзоплъэ, къи-
лъыхъуэу къыщIэкIынщ… дыщэ. 
ЩIалэ цIыкIухэм я нэхъыщIэр - 
МутIэлиб - Iэуэлъауэм къыдэушри 
пIэкум къитIысхьэжащи, къащIо-
дэIухь. Сабийр дамэтелъхэм къа-
хэплъэщ, IэштIым щIыбкIэ и жей-
бащхъуэнэхэм щIэIуэтыхьри, ду-
ней гуфIэгъуэр зэрихьэу:

- Уэрыхьи, дэ пылимот диIэххэмэ-
тIэ! ПкIэунэм итмэ, уэрыхьи…

«Тройкэм» пIащIэгъуэкIэ пкIэу-
нэри къащынтэкъэ, мыбэлэры-
гъыу гуэщыбжэри Iуаудынтэкъэ… 
Пылимот мыгъуэжьыр ямы-
гъуэтарэ, пкIэунэ бэджыхъ сабэм 
зэщIияуэ къызэхэувэжахэр хъийм 
икIыпэт. Офицер напщIацэм 
 зиутхыпщIыжурэ зыжриIэм 
 (Хъу сен) и нэгуми имыплъэу 
 къедзэлэшх:

- Зыхуапэ! НыщIэкI!
ПыIэр и Iэдэжу Лъэпщокъуэр 

бжэщхьэIум носри:
- Мо хьэм сыбгъэдэвгъэхьэ…
Хьэгъуэм деж зыщызыIэжьэж 

лIым кIэлъыплъурэ «тройкэм» 
язым:

- Бзаджэнаджэ гуэрщ мы хьэ-
кIуэцIыр! Ипкъ къикIахэм «быхъ» 
яжриIэжакъым. Хьэм йоIущащэ, 
Iэдэлъэ хуещI.

… Нэху щырт. ФокIадэм и еб-
гъуанэ пщэдджыжьт ар. Уэмт ду-
нейр. Къэхъун и уафэр апхуэдиз-
кIэ къелъэхъшэхати, пшабэ фIы-
цIэр къы зыщимыдзыф нэхъей, 
бампIэурэ уфафэрт. Хьэблэ 
фызыр макъкIэ зэщIэгъуагэрт. 
ПщIантIэкум итт Хьэбыцырэ. Гъы-
нанэурэ, илъэс зи ныбжь пщащэ 
цIыкIум къыпишырт анэм и кIэ-
къуащIэр. ЩIалищыр - Инал (илъэ-
си 9), БетIал (илъэси 7), МутIэлиб 
(илъэси 4) - гъырнэIуу къеплъы-
хырт бжэщхьэIум. Гъыртэкъым 
Хьэбыцырэ. ПыхьэпыкIт и фэр. 
КIэпхынщIыIум хэскIыкIыу ири-
жэрт и Iэбэлагъыр: уэндэгъут 
бзылъ хугъэр. Гъыртэкъым Таж-
джэхэ я пхъур. Лъэпщокъуэ жьэ-
гум абы щыхупалъэрт гъыбзэ ма-
къыншэкIэ япсыхьа пэрыIэбэр.

«Мысэр малъэри хейм и лъэр 
щIеуд» жи. ПыIэ зезыхьэу Къэхъун 
дэсыр зэщIэупщIыкIырт зыхуахьы-
нур ямыщIэу: «Хъусен хуэдэ лэ-
жьакIуэлIым къыпагъэтIылъыфар 
сыт тетыщIэхэм… Щэхурыпхъуэщ 
«власткIэ» дызэджэр…» Махуэл 
драмыгъэхыу Хьэбыцырэ къы-
IуагъэкIащ етутедзэу здэщылажьэ 
сабий садым. Псым итхьэлэм 
блэм зрешэкI - Тажджэхэ я пхъум 
иджы къыщIиIукIырт Хъусен къы-
зэрыришын Iэмал, арщхьэкIэ… 
КъыптекIуэр лъэщщ - езы дыдэри 
кIэщIу кIэлъыдашщ, жэщ-махуэ 
зыбжанэкIэ ирадзэри, къыгура-
гъэIуагъэнщ нэхъеиж зэрыщыIэр!

Налшык - Ростов - Сыктывкар 
этап к Iэ кIуэцIраша лIым и лъэу-
жьыр Коми мэзылъэхэм хыхьэрти, 
щIыщIагъ рудникхэм щIэб-
зэхэжырт. И лIэужьыр - щIалищрэ 
хъыджэбзитIрэ - Къэхъун къыдэ-
нат Хьэбыцырэ ящIыгъуу. Тхуми 
дамыгъэ егъуу ятелът къэра-
лышхуэм и УК-мкIэ 58-нэ статьям 
и «а»-ри и «б»-ри..

Инал - щIалэ нэхъыжьыр - зы-
зэхуишэурэ кIэлыплъырт зи 
шэфэлыр щIэткIукI анэм. КIэ-
лъыплъырт Докшукинэ (Нарткъа-
лэ) и гъущI гъуэгу IуэнтIагъэхэм 
щызежэ мафIэгухэм. КIэ лъы-
Iэбэрт пасэIуэу щтапIэ ихьэжа са-
биигъуэм. Дэтхэнэрат игъеинур?! 
Нэм и узыр нахуэми, щэхущ гум 
ихь узыр, Лъэпщокъуэ зэрыбыным 
яйрти, мафIэгухэми яхудэмышыну 
Iэтыгъуейт.

ЩIалэ курытыр - БетIал - еджа-
пIэм щIэтIысхьа къудейт. Сэром 
хуэдэу абыи къыпэтIысат сабий 
емыщIэ-фIымыщIэхэм я инжыIэ 
цIыкIуIуатэр. А лъэхъэнэм хъуэн 
щIэрыпс къежьат: «троцкистым 
къилъхуа…» ЩыIэжтэкъым (е 
щымыIэж нэпцI защIрэт?) игъа-
щIэ лъандэрэ зыщымэхъашэу 
щыта «…кIэ къалъхуар». Нэмысри 
асылри НКВД-м и шырыкъу лъа-
пщэм дауплIэнщIэжат.

ИтIани телъыджэщ цIыхугъэ 
къы зэрыгуэкIым и нурыр! Хьэб-
лэдэсхэр лей зытехьа унэм нахуэу 
къихьэн шынэми, хэт щэхуу 
къыпэIэбэрт, хэти зимыгъэпIи-
ищэу зыкъыщIигъакъуэрт.

КЪЭРАЛ Плъыжьми Тхьэр тебгэ-
рэ пэт, бгыр теуэжагъэнти, къэхъе-
ящ фашист зауэр. Абы Iухьащ 
Къэхъун къыщалъхуауэ зи пащIэ-
жьакIэ зэщIыхьар. Жэм уэдыкъуа-
хэр пхъэIэщэм щIащIэурэ вакIуэ 
ихьэрт бзылъхугъэхэр. Гугъу 
ехьырт балигъ IэнатIэм пасэу Iуува 
сабийхэр. Лъэпщокъуэхэ я унэ 
хадэм щащIэрт бынунэр зыкъуэ-
мылIыкIын тIэкIу. Хьэбыцырэ кол-
хоз губгъуэм итт, еджапIэхэр зэ-
рызэхуамыщIар и гурыфIыгъуэу. 
Къытригъазэурэ абы щIалэхэм 
япхигъэкIырт: «Гъуэгу техьэ гъуэгу 
тенэркъым. Фи пщIыхь къыхэвмы-
гъахуэ фи адэм къимыгъэзэну! 
Хейщ ар… КъыщаутIыпщынур фэ 
фэлъытащ. Ямылъэгъуауэ щэн 
зыхэвгъэлъ, зэхамыхауэ щIэныгъэ 
зэвгъэгъуэт. Зэманыр хеящIэщ».

Зызэблахъурт гъэм и зэманхэ-
ми. Тыгъуэжырт бжьыхьэхэр. Къа-
гъэзэжырт щIымахуэхэм. Зэи зы-
зы мыхъуэжыр зыт: жэщыбг кIасэу 
МутIэлиб къызэщыунти - джэ-
рэзырт Хьэбыцырэ и цыкIуэкIыр; 
нэхулъэ къищIрэ пэт, БетIал бацэ 
шхыIэным къыщIэплъынти - пэща-
щэрт анэм и цыпх цIыкIур; и лъэр 
щIэхуу Инал укIуриижынти - ерэч 
IэщIэлъу жэщыргъэн итт Таж-
джэхэ я пхъур.

ГЪАТХЭ пщэдджыжьт. Къэхъун 
дэт еджапIэм и пщIантIэм сатыру 
щагъэуват сабийхэр: «мануфак-
турэ» къыхуагуэшынущи мэгуфIэ 
еджакIуэхэр. Аруан райкомым 
 къикIам (IэфIыкIэ сэмбхэм йоплъ, 
сабийхэм захуегъазэри) и пкъыр 
задэу ишэщIурэ:

- ЩIэддзэн ипэ къихуэу… Троц-
кистхэм я быныр фыхэкI сатырым! 
Iыхьэ фхухахакъым...

Зэплъыжащ егъэджакIуэхэр. 
ПIейтеящ сабийхэр… ЗамыIэжьэу 
сатырыр ябгынэ Лъэпщокъуэхэ 
Иналрэ БетIалрэ. МутIэлиб-щэ? 
Ар иджыри цIыкIуIуэщ - ищIэн 
 хуейр фIэемыкIущи, егъэджа кIуэ-
хэм йоплъ, йоплъыхыж, лъапэкIэ 
щIыр иретIыкI. ЗэкIэлъхьэужьу 
IукIыжа шынэхъыжьитIым якIэ-
лъоплъри хуэм цIыкIуурэ и щхьэр 
къыIуех. Сабийхэри зэрызохьэ. 
Абы хэту джэ макъ къоIу:

- МутIэлиб! Мыдэ къакIуэт, Лъэп-
щокъуэ…

Дадэ Михаилт ар. ЕджапIэм и 
унафэщIырт. ЕджапIэ пэшым Му-
тIэлиб щIешэри сэмб IэплIа кIуэш-
хуэр къыIэщIегъэувэ:

- Зэи укъимыкIуэт, лIы цIыкIу!
Зэманым зыдегъэкIуныркъым 

лIыфIыгъэкIэ зэджэр. Дыкъуа-
къуэщ ар - минрэ псалъэжьми… 
ЛIыфIщ зэманым текIуэр! Дадэ 
Михаил а дакъикъэм зэщимы-
гъэлъадэу зи къуэпс къипхъуэтэ-
жар сабий хейм и псантхуэт. Егъэ-
джакIуэм дэнэ щищIэнт хамэ 
къэралхэр зыщIэупщIэ псантхуэ-
щIэныгъэлI а сэмбыр зыIэщIи-
гъэува цIыкIум зэгуэр къищIыкIы-
ну…

ЗимыIэххэ къызэщри, зил къы-
щIэщ къызэтэщ жаIэртэкъэ, Лъэп-
щокъуэ-адэм траIуа фIэщыгъэр 
зэшищым я банэщэлъахъэми, 
хьэблэр, жылэр мымэхъашэу къа-
къуэтащ бынунэм. Лъэпщокъуэ 
жьэгум гуапэу къинэнущ уна-
гъуэцIэхэу: Жэмборэ, Жэмыхъуэ, 
ХьэхъупащIэ, Тэхъу, Къардэн, 
 Тхъуэст, Албот, Тамбий, Абазэ, 

Жыласэ, Гулэжын, Хьэсанэ (тIэ-
щIэхуаIамэ, ди ягъэжщ…).

Къэхъун къыдыхьэнущ нэмыцэр. 
Власть Плъыжьым и лей зытехьа-
хэм къыхукъуагъэплъынущ гъэ-
фIэ жыгъуэ, арщхьэкIэ Хьэбыцырэ 
пиупщIынущ:

- Зыщывгъэгъупщэ ди уна-
гъуэцIэр! Жылэр лIэмэ - дылIэнщ, 
къелмэ - дыкъелынщ.

Дахужынущ бийр. Къыдыхьэ-
нущ гъаблэгъейр. Иналрэ БетIал-
рэ еджапIэм къыщIадзыжынущи 
(емыджэфтэкъым!), колхоз губ-
гъуэм ирашэнущ. Иджы бригади-
рыр кIыфIзэхэту къыIуоувэ Лъэп-
щокъуэхэ я куэбжэм. Иджы Хьэбы-
цырэ хамэлIым пожажьэ лъаIуэу:

- Зы сыхьэтыпэ закъуэ гъэжей, 
ярэби! Уэри бын уиIэщ. Иджыпсту 
мэжей ууейр…

- Сысейр зигъэнщIыху ирежей. 
Сэ сриIэщ абы. Ууейхэм яIэр хэт 
жыпIат? Зи уэркъыгъэм ихьа уи 
троцкистра?!

Абыи къелынущ бынунэр. Мес, 
МутIэлиб къожэпхъ, унагъуэм илъ-
ри, имылъри зэрегъэзахуэ. Гу 
цIыкIур и Iэдэжу гъавэпкъэ нэщI-
хэм щокIэфыщэ сабийр. Нартыху 
щIэщэщахуэ, кIэрыху-бжьэрыху 
жьэм драхьейуэ игъуэтыр къе-
щып. Хьэсэпэхъумэхэри зэщхь-
къым: хэт узу къекъу, хэти щIопщ 
зэпылъэщIэгъуэкIэ къыфIокI. 
Удынкъым езы сабийр зыщы-
шынэр, итIани мэшынэ… укIытэн-
кIэ! И еджэгъухэм ящыщ гуэр 
классым щIэмыхьэ щIыкIэ гу 
цIыкIур пщIантIэм нишэсу, еджа-
пIэ партэм зыдидзэн хуейщ. Ар-
мырамэ, уэсэпсым дэщIыта и 
гуэншэрыкъхэм шабий псыфым-
кIэ «вытI-сытI» ящIынущи… 
щIэнэкIалъэщ ар! ЕгъэджакIуэхэм 
ящIэрт а сабийм и фэм дэкIыр, 
арагъэнт МутIэлиб урокым те-
щхьэукъукIмэ, ямылъагъуфэ 
щIызытрагъауэр.

… Иналрэ БетIалрэ еджапIэр 
 къаухыжащ. Пединститут нэу-
жьым Инал Псынабэ кIуат егъэ-
джакIуэу. Ягъэлэжьакъым. 58-нэ 
статьям и фэрэкIыщхьэт аргуэ-
рыр. ЗыкIи нэхъ пщIэгъуалэтэ-
къым БетIалрэ МутIэлибрэ я 
Iуэхур. Лъэбакъуэ ячыху, къагъэ-
лъеижырт ахэри. ИтIа ни кIуэхэрт. 
Гъуазэ зэгуэр епщIыхьам къэувыIэ 
зэи ищIэркъым. 

ИУХЫРТ зауэр. Псэут Хъусен и 
ныбжьэгъуфIхэу Iэщнокъуэ Iэмин, 
КIуащ Хьэзрэт.  Гъуэрыгъуэ шэнтщ 
дунейр. 1947 гъэм и гъатхэу Лъэп-
щокъуэ Хъусен и пщIантIэ къы-
дыхьэжащ. ЛIы хъуат и къуэхэр. Я 
дамэпкъ жат ипхъухэм, хьэзаб 
жэпыр шэхудэу къеIат и щхьэгъу-
сэми. Езы лIым и узыншагъэр къы-
щинат лъэхъуэщ плIанэпэхэм. 
Унафэ щхьэхуэкIэ 50 гъэхэм яухеи-
жащ Хъусен. ЛэжьапIэ IэнатIи щи-
гъуэтащ Аруаным и мэкъумэш хо-
зяйствэхэм. Зэшищым ящыщу а 
зэманым лажьэр Инал и закъуэт, 
нэхъыщIэхэр, хэт дзэ къулыкъут, 
хэти еджэрт.

 Зы пщыхьэщхьэ гуэру щIалэхэм 
я курыт БетIал (ар нэхъ сампIэи-
мыхьэт) адэм ириIуэкIат а 1937 
гъэм къытраIуам ехьэлIа дэфтэр-
хэр иджы зыIэрагъэхьэу зыщагъэ-
гъуэзэну. Сабий жыIэзыфIэщхэм 
лIыжь зэреплъым ещхь дыдэу 
 Хъусен и къуэм Iуплъэри:

- Лъэхъэнэм и щIыбагъ джатэ 
щагъэдалъэркъым, щIалэ… За-
лымыгъэкIэ ягъэIэза гуэрым и 
псэр иджы бгъэукIытэжынри 
цIыхугъэкъым. УтIыпщ ар.

 - ИтIани, дэ езыхэм тщIэн па-
пщIэ…, -  къригъэжьат щIалэм.

 Нригъэгъэсакъым адэм:
- Фэ езыхэм фщIэн папщIэ: 

дэнэкIэ вгъазэми, дауэрэ зы-
вузэщI ми, си псалъэщ: Къэхъун 
ныдэкIа цIыху щыгъэтауэ, къэхъу-
ныхьэ и жагъуэ къэфщIмэ, сыф-
хухъу хьэдрыхэ егъу!

ИЛЪЭС 60-щ Хъусен къипсэуар. 
Хьэбыцырэ илъэс 87-рэ къи-
гъэщIащ. Лъапсэ зырызу унэ 
 хъужа щIалэхэм; лъэпкъ хьэлэмэт-
хэм яхыхьа пщащэхэм (Ленэ - Ан-
зорхэ; Нинэ - Къуэжейхэ) я жьэгу 
мафIэхэм хэплъэурэ, Хьэбыцырэ 
щатэрт. Щыгъупщэртэкъым аддэ, 
50 гъэхэм Хъусен жиIауэ щытар: 
«Умыхъуапсэ, дахэ! Уэ хэпса жыг 
хадэр зэщIыхьэмэ, жылэр зыщIэ-
хъуэпсщ къыпыкIэнур. Бетэмал, 
сIухуэнукъым зы мыIэрысэ… Уэ 
пIуэтэжынщ. Къэблэжьащ».

Банэу зэхалъхьар данэу зэ-
хэзыхыжыфыр зэманырщ. Лъэп-
щокъуэ зэшищым къызытрана-
къым жылэм и хьэкъи, къэзылъ-
хуам и гукъани. Дапхуэдэ хьэм-
тетыгъуэ ихьами, гурэ псэкIэ 
ягъэ   пэжащ къыщалъхуа жылэр. 
Зыханыртэкъым дыуэщI. ЯгъэщIэ-
хъуртэкъым Iуэхутхьэбзэ хуэны-
къуэр. ЯIыгъыфырт ныбжьэгъу. 
Хэт хъунут а зэшищыр? 

Инал ди республикэм нэхъ 
зэIу зэпэщу щыIа «Комсо-
мольский» совхозым (Аруан 
щIыналъэ) и унафэщIу лэжьащ 
илъэс 26-кIэ. АдыгэлI нэст. 
КъызэгъэпэщакIуэ Iущт. Инал и 
гуащIэдэкIыр къалъытащ  Совет 
Союзым и дамыгъэ лъапIэ ды-
дэхэмрэ КъБАССР-м и щIыхь 
тхылъхэмкIэ. Бынищ  игъэсащ 
(Тимур, Мурат, Земфирэ).

БетIал - медицинэ щIэныгъэхэм 
я кандидатщ. РСФСР-мрэ КъБР-
мрэ я щIыхь зиIэ дохутырщ. 
 КъБАССР-м и обкомым, КъБР-м и 
Совет Нэхъыщхьэм хэтащ. Нейро-
хирург хьэлэмэт Лъэпщокъуэм 
«чырбышыр щагъэтIылъым ще-
гъэжьауэ» илъэс 30-кIэ зэрихьащ 
Республикэ клиникэ сыма-
джэщым и унафэщI къулыкъур. 
БетIал ипхъу Ларисэ медицинэ 
щIэныгъэхэм я докторщ, профес-
сорщ. Пасэу щIилъхьэжат БетIал и 
къуэ закъуэ - Артур.

МутIэлиб - медицинэ щIэны-
гъэхэм я докторщ, профессорщ. 
Петровскэ академиемрэ, Дуней-
псо информатикэхэмкIэ академи-
емрэ хэтащ. КъБКъУ-м псантхуэ 
узыфэхэмкIэ щыIэ курсым и 
унафэщIу, кафедрэм и унафэщIу 
лэжьащ. ЩIэныгъэлI щэджащэхэу 
Боголепов Н.К., Гусев Е.И. сымэ я 
гъукIэгъэсэнщ. Езы Лъэпщокъуэм 
иригъэджахэр куэд дыдэ мэхъу. 
МутIэлиб къыщацIыху УФ-м и къа-
лэшхуэхэм, хамэ къэрал клини-
кэхэм. Игъэсащ къуитIрэ (Алим, 
Залым), зыпхъурэ (Наидэ ме-                    
дицинэ щIэныгъэхэм я канди-
датщ).

… ГУПСЫСАЛЭЩ мафIэм хэп-
лъы зэхэр: «ПцIащхъуэщ гъащIэр. 
Псалъэр уэсэпсщ. Псынащхьэрэ 
пэт  мэгъуж. Мэщащэ  абрэ-
мывэхэр. Сыт я щэху а псом? Дэнэ 
щыхашэрэ Iущыр? Дэтхэнэр бей? 
Хэт лъэщ?»

Тафэ акъужьыр зэщIодэIукIри, 
кхъащхьэдэсэхэм ятелъэщIыхьурэ 
мамыру къапожьу жьэгу-
гъафIэхэм: «Щэхур цIыхущ. Зэ-
манырщ Iущыр. Бейщ жылэжь 
кхъэ лъахэхэр. Лъэщщ Къэзы-
гъэщIыр!».

P.S.
Лъэпщокъуэ зэшищыр иджы ящыщщ къэхъуныщIым IиманкIэ 

ищтэжахэм…
…МутIэлиб къалъхуат езым ещхьыпс махуэу - накъыгъэм и 1-м. 

Илъэс 90 мы гъэм мэхъу абы лъандэрэ. ЦIыхуфIу дунейм тетащ 
Лъэпщокъуэ МутIэлиб. Нэхугъэ мамыр къыбгъэдэкIырт. Зэщхьэ-
гъусэхэу Лъэпщокъуэхэ МутIэлибрэ Аллэрэ (ТIэш Жантемыр 
 ипхъущ) я жьэгур дапщэщи здэдгъэзэж таурыхъхэм ящыщщ…

ФIыщIэ лей худощI Аллэ, а жьэгу мафIэр зымыгъэужьых бзылъху-
гъэм. Ар икъукIэ сэбэп къытхуэхъуащ мы тхыгъэр щыдгъэхьэзырым.

КЪАРМЭ Iэсият.

Шэрджэс литературэм 
и лъабжьэр зыгъэтIы-
лъа хэм ящыщ зыуэ зэ-
рыщытым и мыза къуэу, 
зэчиишхуэрэ хьил мыш-
хуэрэ зыбгъэдэлъ цIы-
хуу щытащ ДыщэкI Му-
хьэмэд. ЖыIэгъуейщ 
икIи къэлъытэгъуейщ 
абы ди лъэпкъым  хуи- 
 лэ жьар, литерату рэм  рэ 
щэн хабзэмрэ хэлъ хьэ-
ныгъэу хуищIар, тха-
кIуэу, усакIуэу гъуэгу 
ма хуэ тригъэхьар.

ДЫЩЭКI Мухьэмэд 
Пщыкъан и къуэр 1902 
гъэм Къэрэшей-Шэрджэ-
сым хыхьэ ХьэтIохъущы-
къуей (иджы Зеикъуэ) къуажэм къыщалъхуащ. ЩIалэ 
цIыкIум и акъылыфIагъымрэ ар набдзэгубдзаплъэу, жа-
ну зэрыщытымрэ пасэу гу лъызыта и анэшхуэмрэ и адэ 
къуэшымрэ Мухьэмэд къуажэ пэщIэдзэ еджапIэм ира-
тащ. ИлъэсищкIэ зыщIэса школыр фIы дыдэу къиухами, 
адэкIэ еджэну лъэкIыныгъэ имыIэу лэжьэн щIидзащ. 

1917 гъэм и щIымахуэм Мухьэмэд и щIэныгъэм хигъэ-
хъуэн мурадкIэ Тыркум кIуэри, 1924 гъэм и шыщхьэуIу 
мазэ хъуху щыIащ. Абы щыпсэу хэхэс адыгэхэр 
къыдэIэпыкъуурэ щIэныгъэ хъарзынэ зригъэгъуэтащ. 

1924 гъэм зи хэкум къэзыгъэзэжа щIалэм и щIына-
лъэри и хэкуэгъухэри къыхуэцIыхужыртэкъым, влас-
тыщIэм зэхъуэкIыныгъэшхуэхэр иригъэкIуэкIырт, школ-
хэр, клубхэр, IуэхущIапIэ зэмылIэужьыгъуэхэр ищIырт, 
тхылъ тедзапIэхэр, еджапIэ нэхъыщхьэхэр къызэIуихырт. 
ДыщэкIри а лэжьыгъэ хъарзынэм дихьэхри, и къарурэ и 
щIэныгъэрэ къызэрихькIэ къэзылъхуа лъэпкъым, хэкум 
защIигъэкъуащ. Езым хуэдэу щIэныгъэ зиIэ адыгэ щIалэ 
гуп и гъусэу, абы и гуащIэшхуэ хилъхьащ япэ адыгэ газет 
лъэпкъым иIэным икIи ар къыдэкIыу хуежьа нэужькIэ 
илъэсиплIкIэ абы и литературэ лэжьакIуэу щытащ. 1931 - 
1934 гъэхэм Кавказ Ищхъэрэ пединститутым и аспи-
рантщ. Ар къиуха нэужькIэ, Кавказ щIэныгъэ-къэхутакIуэ 
институтым щылэжьэн щIедзэ, абы къыдэкIуэуи педраб-
факым и егъэджакIуэщ.

1935 гъэм бзэмрэ литературэмкIэ щригъэджэну ар 
ягъэкIуащ Псыхуабэ дэт Къэбэрдей-Балъкъэр пединсти-
тутым. А илъэсхэм Мухьэмэд и къару псори ирихьэлIащ 
къызыхэкIа лъэпкъым и щIалэгъуалэр щIэныгъэм 
хишэным.

Егъэджэныгъэ, щIэныгъэ лэжьыгъэхэм къыдэкIуэу, 
ДыщэкIым тхэн, усэн Iуэхуми зэман къахуигъуэтырт. И 
къа лэмыпэм къыщIэкIхэр къытрадзэрт газетхэм. 
ИужькIэ абы «Комсомол уэрэд», «Сабийхэмрэ бий-
хэмрэ», «Алмэсты» фIэщыгъэм щIэту тхылъ щхьэхуэхэр 
къыдигъэкIащ. 1934 гъэм дунейм къытехьащ и Iэда-
къэщIэкI нэхъыщхьэу къалъытэ «Пшэплъ» романыр. 
Абы и етIуанэ Iыхьэри итхыну мурад ищIа щхьэкIэ хуна-
гъэсакъым. 1937 гъэм пцIы къытралъхьэри, илъэсихкIэ 
лъэхъуэщым ирагъэсащ. 1943 гъэм, зауэм и гуащIэ-
гъуэу, къуаншагъэ зыбгъэдэмылъу, и лъэпкъым псэ 
хьэлэлу хуэлажьэ тхакIуэ щIалэр, нэхъапэм Тыркум 
зэрыщыIар щхьэусыгъуэ ящIри, и Iуэхур зэхагъэкIыну суд 
ямыщIэу яукIащ.

ДыщэкI Мухьэмэд и творчествэр, псом хуэмыдэу 
«Пшэплъ» романыр, адыгэ прозэм и хэлъхьэны-
гъэшхуэщ.

ЩОМАХУЭ Залинэ.

Урысей Федерацэм и 
етIуанэ дивизионым и 

Япэ гуп

ТIощIрэ ебгъуанэ 
джэгугъуэ

Накъыгъэм и 5
(махуэку)

СКА (Дон Iус Ростов) – 
«Черноморец» (Ново-
российск) 

Накъыгъэм и 6
(мэрем)

«Алания-2» (Владикав-
каз) - «Чайка» (Песчано-
копскэ)

«ТIуапсы» (ТIуапсы) - 
«ЕсэнтIыгу» (ЕсэнтIыгу)

«Дружба» (Мейкъуапэ) - 
«Анжи» (Мэхъэчкъалэ) 

«Кубань-Холдинг» (Пав-
ловскэ) – «Спартак-Нал-
шык» (Налшык)

«Форте» (Таганрог) - 
«Мэшыкъуэ-КМВ» (Псы-
хуабэ)

«Динамо» (Мэхъэчкъа-
лэ) - «Легион Динамо» (Мэ-
хъэчкъалэ)

«Ротор-2» (Волгоград) - 
«Биолог-Новокубанск» 
(Прогресс) 

ЕщэщIанэ джэгугъуэ

Накъыгъэм и 11
(бэрэжьей)

«Анжи» - «Алания-2»

Накъыгъэм и 12
(махуэку)

 «Биолог-Новокубанск» - 
«ТIуапсы»

«ЕсэнтIыгу» - СКА
«Черноморец» - «Дина-

мо» (Ставрополь)
«Чайка» - «Кубань-Хол-

динг»
«Спартак-Налшык» - 

«Форте»
 «Мэшыкъуэ-КМВ» - «Ди-

намо» Мх
«Легион Динамо» - «Ро-

тор-2»

ТхакIуэ цIэрыIуэ ДыщэкI Мухьэмэд 
къызэралъхурэ илъэси 120-рэ ирокъу

ГуащIэ зиIэу, 
гъащIэ зимыIа

ЩэщIрэ езанэ джэгугъуэ
Накъыгъэм и 16

(блыщхьэ)
«ТIуапсы» - «Легион Ди-

намо»
СКА – «Биолог-Новоку-

банск»
«Ротор-2» - «Мэшыкъуэ-

КМВ»
«Динамо» Ст - «Есэн-

тIыгу»
«Кубань-Холдинг» - «Анжи»
 «Алания-2» - «Дружба» 
«Форте» - «Чайка»
«Динамо» Мх - «Спар-

так-Налшык» 

ЩэщIрэ етIуанэ 
джэгугъуэ

Накъыгъэм и 22
(тхьэмахуэ)

«Чайка» - «Динамо» Мх
«Спартак-Налшык» - 

«Ротор-2»
«Дружба» - «Кубань-Хол-

динг» 
«Мэшыкъуэ-КМВ» - 

 «ТIуапсы»
«Биолог-Новокубанск» - 

«Динамо» Ст
«Легион Динамо» - СКА

Накъыгъэм и 23
(блыщхьэ)

«Анжи» - «Форте»
«ЕсэнтIыгу» - «Черномо-

рец»

ЩэщIрэ ещанэ 
джэгугъуэ

Накъыгъэм и 29
(тхьэмахуэ)

«ТIуапсы» - «Спартак-
Налшык»

СКА - «Мэшыкъуэ-КМВ»
«Ротор-2» - «Чайка»
«Динамо» Ст - «Легион 

Динамо»
«Кубань-Холдинг» - 

«Алания-2»
«Черноморец» - «Биолог-

Новокубанск»
«Форте» - «Дружба» 
«Динамо» Мх - «Анжи»

Накъыгъэм екIуэкIыну 
зэIущIэхэр

Инал БетIал МутIэлиб
Зэщхьэгъусэхэу Хъусенрэ (1956 гъэ) 

Хьэбыцырэрэ (1972 гъэ)



Псалъэзэблэдз

№47 (24.329) 2022  ГЪЭМ  МЭЛЫЖЬЫХЬЫМ  И  284
                           Хъыбар                                                      ГъэщIэгъуэнщ                                                      ЗэвгъэцIыху                                  

НапэкIуэцIыр  зыгъэхьэзырар  ГУГЪУЭТ  Заремэщ

Хьэршым япэу лъэта

Iумахуэ  и  дэшхуейхэр

СурэтыщI ныбжьыщIэ

Бзум уэрэд жиIэу флъэгъуа?
Бзум и уэрэд зэхихащ 

хэти… Ауэ хэт илъэгъуа бзум 
уэрэд жиIэу?! Апхуэди щы-
Iэщ. Бзу уэрэдыр дунейм 
яригъэлъэгъуащ сурэттех 
Катрин Свобода. 2019 гъэм 
Audubon photography awards 
з эпеуэм щытекIуащ абы 
триха сурэт телъыджэр. 
Пщэдджыжьыпэм, США-м 
Вирджини штатым щыIэ Ме-
доуз Хантли паркым щытри-
хащ сурэт щIагъуэр. Абы 
щыдолъагъу бзуупцIэ да-

мэплъым бахъэ тхыпхъэ хэр 
къызэрыжьэдэкIыр, ар хъу-
рейуэрэ хьэуа щIыIэм 
зэрыхэкIуасэр. Катрин куэд-
рэ иужь итащ бзум и бахъэр 
къызэрыщ сурэтыр трихыну. 
А щIыпIэм деж бзуупцIэм 
щытриха нэгъуэщI сурэт-
хэри иIэщ, Iубахъэр къимы-
щу. ИкIэм-икIэжым, къе-
хъулIащ и мурадыр. Апхуэдэ 
сурэтыр тепхыныр насы-
пырыхьу къыщIэкIынущ. Ар 
елъытауэ щытыфынущ сыт-

ми: дунейм и щытыкIэм, 
хьэуам иIыгъ псыIагъэм, 
жьым и къепщэкIэм, ды-
гъэм… Сурэтым феплъын-
щи фыщIэуп щIэнщ: абы 
уэрэд жиIэрэ е бахъэ къудей 
къыжьэдихурэ хэт зэхи-
гъэкIа? АтIэ, уэрэдщ. Ари 
къахутащ. Бзухэм езыхэм я 
хьэл, гуфIэкIэ, къэфэкIэ, уэ-
рэд жыIэкIэ яIэжщ. Сурэтым 
къищ бзуупцIэм уэрэд къы-
зэрыришым щыхьэт тохъуэ 
абы и теплъэр: и дамитIри, и 
кIэри ину зэIухащ, и тэма-
къыщIэр къигъэпщащ. 
Апхуэдэу бзухэм зыкъы щы-
зэ Iуахыр уэрэд щыжаIэрщ. 
Щхьэ тхыпхъэ хъурейуэрэ 
къызэрыкIрэ бзум и Iуба-
хъэр?! Абы и тэмакъыщIэм 
макъ къызэрыкI дазэ иIэщ - 
ар къызэIуихыпащи, Iуба-
хъэр хъурей щIэхъури аращ. 
ГъэщIэгъуэнкъэ, бзум и ма-
къамэри бджы мэхъу. Меда-
нитI хуэдизкIэ узэдаIуэ зы 
макъамэ къэIугъуэр нотэ 
 нэхъ кIэщIу тIурэ зы нотэ 
шэщIарэ мэхъу. Макъамэр 
компьютер программэм 
щIа гъэувэри яджащ. 

Мыри гъэщIэгъуэнщ: зы 
бзуупцIэ дамэплъым къы-
лъысу уэрэди 2-м щегъэжьа-
уэ 8-м нэсыху хуогъэзащIэ. 
Бзум и дамэплъыр, хуей 
 хъумэ, егъэпщкIуф.

ХЬЭГЪЭБАНЭ Залинэ.

Ди гъунэгъу Сэрэж дадэ хъыбар 
жебгъэIэжу убгъэдэсыныр куэд и 
уасэщ. Абы имыщIэр укIуэдыж, 
жыхуаIэм хуэдэщ. 

«Хъыбар гуэрхэр къезгъэIуэ-
тэжынщ, езыри тIэкIу тезгъэунщ», 
жысIэри дадэм я деж секIуэкIауэ со-
лъагъу: Сэрэж дэшхуей жыгыщIэ 
цIыкIуитI къыхитIыкIауэ хадэм къо-
кIыж. ЗэрищIынумкIэ сыщеупщIым 
жиIащ: 

- Мо Iуащхьэ щыгум щыхэссэнущ, 
си фэеплъу къыфхуэнэнщ, - и Iэр 
ищIащ хьэблэ цIыкIум ди джэгупIэ 
IуащхьэмкIэ. 

- Ар сыт щхьэкIэ? – згъэщIэгъуащ 
сэ.

- Мы дуней нэпцIыр къэзбгына 
нэужь, си щIалэ, мы жыгитIыр си 
фэеплъу, махуэм и хуабэгъуэм 
абыхэм я жьауэм цIыхум зыща-
гъэпсэхуу, къапыкIэр яшхыу дунейм 
къытезнэнущ. ФIы щIэн хуейщ, си 
щIалэ, фIы зыщIэм и пщIэр зэи 
кIуэдыркъым. 

Арати, си упщIэм игу къигъэкIыж-
ри, дадэ мы хъыбарыр къысхуи-
Iуэтэжащ. 

Ижь-ижьыжым IумахуэкIэ еджэу 
лIы губзыгъэ гуэр псэурт. Псыкъуий 
къитIын мурад ищIри, ар зы махуэ 
гуэрым губгъуэм дэкIащ. Псыкъуий 
къыщитIыну щIыпIэр къыхихри, 
белыпэ зыбжанэ нэхъ иримытIыха-
уэ, и белыр зыгуэрым жьэхэуащ. 
ЯтIэр тритхъурэ еплъмэ, пхъуан-

тэшхуэ гуэрт. Пхъуантащхьэр трихрэ 
дэплъэмэ – дыщэрэ дыжьынрэ 
дэзщ. Абы я гущIыIум тхылъымпIэ 
шыхьа телъыжщ. ТхылъымпIэр 
зэтригъэжрэ къеджэмэ, мыпхуэдэу 
итщ: «Мыр хэт къигъуэтми зэрыгу-
фIэнум шэч хэлъкъым. Ауэ ар 
насыпыфIэ щыхъунур мыбы дэлъ 
фIыгъуэхэр тхьэмыщкIэхэм ятри-
гъэкIуадэмэщ». 

Тхыгъэр зейр хэтми Тхьэм ищIэнщ, 
ауэ Iумахуэ нэпсейхэм, къузгъунхэм 

ящыщтэкъыми, хъугъуэфIыгъуэ 
 къигъуэтар зейуэ щытам и уэсятыр 
игъэ зэщIащ. И выгум пхъуантэр да-
хэу иригъэзагъэщ, къуажэм къы-
дыхьэжри, хъугъуэфIыгъуэр нэхъ 
къулейсызу псэухэм яхуигуэшащ. 
Ар яфIэгъэщIэгъуэну зыгуэрхэри 
къеупщIырт: «Мы къомыр уэ 
къызыхуумыгъэнэжу щхьэ бгуэш-
рэ?» - жаIэрти. Iумахуи жэуап яри-
тырт «Мылъкур уэсэпсщ, къы-
щыкIуэри щыкIуэжынури пщIэну-

къым. ХуэмыщIам къахуэщхьэпэмэ, 
аращ сэ абы мылъкуу сызэрыщыгу-
гъыр». 

Ауэ Iумахуэ абы и закъуэкIэ зэфIи-
гъэкIакъым Iуэхур. Псыжь лъэны-
къуэ кIэ кIуэри, дэшхуей защIэу выгу 
из жыгыщIэ къришащ. Ахэр хъугъуэ-
фIыгъуэр къыщигъуэта щIыпIэм са-
тыру щыхисащ. Зэман дэкIри, а 
жыгхэр къызэщIэрыуащ. Гъуэгуры-
кIуэхэм абыхэм я щIагъым зыща-
гъэпсэхурт, дэр хъуа нэужь, къы-
пачыурэ яшхырт, уеблэмэ щIыма-
хуэми хуагъэтIылъырт. Илъэс куэд-
кIэ итащ а жыгхэр. Iумахуэ и цIэри 
цIыхухэм ящыгъупщакъым. Дэш-
хуей щIагъым щIэсу щыхъуахъуэкIэ, 
ар ягу къагъэкIыжырт. Псэ хьэлэла-
гъэм и щапхъэ ягъэлъэгъуэнумэ, 
I умахуэ и цIэр къраIуэрт. 

Аращ, си щIалэ, жиIащ Сэрэж 
дадэ, дунейм уехыжа нэужьи цIыху-
хэм ягу фIыкIэ укъагъэкIыжыну 
ухуей мэ, уи щхьэ закъуэм фIэкI 
уемыгупсысу упсэу хъунукъым. Ар-
щи, мы дунейм сишх щымыIэжу се-
хыж хъумэ, жысIэри, мы жыгыщIэ 
цIыкIуитIыр хэссэну мурад сщIащ. 
Ди Тхьэшхуэм солъэIу ахэр быдэу 
хигъакIэу, си ужь къинэхэр куэдрэ 
игъэгуфIэну. 

А хъыбарым и ужькIэ, сэ дадэ 
жыгхэр дыхэссащ, ахэр хэкIэху псы 
щIэскIэнуи къэзгъэгугъащ. 

НАФIЭДЗ Мухьэмэд.

«Ин сыхъумэ, космонавт сыхъунущ», - 
жыфIэрейщ щIалэ цIыкIухэм, ар фи 
 хъуэпсапIэ нэхъыщхьэу. Псоми абыкIэ фи 
щапхъэщ япэу космосым (хьэршым) лъэта 
Гагарин Юрий! Ар совет кхъухьлъатэзе-
хуэщ, 1961 гъэм, мэлыжьыхьым и 12-м 
«Восток» кхъухь-спутникымкIэ космосым 
(хьэршым) лъэтащ. ТелъэтыкIащ «Бойко-
нур» космодромым. Хэт щIэмыхъуэпсыр 
Гагариным ещхь хъуну?! Зэпымыууэ зи 
цIэр зэхэтх космонавтым и сабиигъуэми 
дыхэвгъаплъэ. 

Гагарин Юрий къызэрыгуэкI унагъуэм 
быниплIым я ещанэу къахэхъуащ 1934 
гъэм гъатхэпэм и 9-м. Клушинэ къуажэ 
цIыкIум щыпсэуащ. И адэр пхъащIэт, 
мывэми елэжьырт, щIыми и пIалъэр 
ищIэрт. «Гагарин Алексей и Iэпэм дыщэр 

къыпощ» къыхужаIэрт абы къуажэдэсхэм. 
И IэпщIэлъапщIагъэм хуигъасэрт и щIа-
лищымрэ хъыджэбзымрэ. И анэ Аннэ 
жэмышт. Куэд еджэрти, и сабийхэр зы-
щIэупщIэу хъуам теухуауэ жэуапыр и 
хьэзырт. Гагариным и шыпхъу нэхъыжь 
Зое, и дэлъхур анэр здэщыIэ колхозым 
 игъэлъатэ хуэдэурэ, дэджэгуурэ ихьырт. 
Зэгуэр IэщIагъэу къыхихынум хуигъэ-
хьэзыр нэхъей! 

1941 гъэм, илъэсиблым иту, школым 
щIэтIысхьащ. АрщхьэкIэ, Хэку зауэшхуэр 
къэхъейри, сабийхэм я еджэныр къызэпи-
удауэ щытащ. 1944 гъэрщ Гагариныр зы-
щеджэ школыр къыщызэIуахыжар. ФIыуэ 
илъагъурт тхыдэмкIэ, математикэмкIэ, ли-
тературэмкIэ дерсхэр. Пушкинымрэ Лер-
монтовымрэ я усэхэр фIэфIу гукIэ зригъа-
щIэрт, Твардовскэмрэ Исаковскэмрэ я за-
уэ тхыгъэхэм еджэрт. Макъамэмрэ спор-
тымрэ дихьэхырт. 

Гагариным щыцIыкIум и гум ириубыдауэ 
щытащ зы Iуэхугъуэ. Ар япэу кхъухьлъатэ 
щилъэгъуарщ. Зи дамэхэм вагъуэ плъыжь-
хэр тет «Як»-мрэ «Лагг»-мрэ. Зыр уафэм 
къраудыхати, щIым къыщысым кхъухьлъа-
тэзехуэр къилъыну хунэсат. ЕтIуанэри абы 
и ужьым иту къетIысэхат, япэр утыкум 
 къримынэну. Клушинскдэс щIалэжь 
цIыкIу хэр, Гагарини яхэту, абыхэм ябгъэ-
дэлъэдащ. Дэтхэнэм и дежкIи щапхъэ 
 хъуат кхъухьлъатэзехуэхэр, дэтхэнэри 
 хуейт абыхэм ещхьу лIыхъужь хъуну. 
Ныбжьэ гъур утыку къизымына кхъухьлъа-
тэ зехуэ етIуанэм и лIыгъэм тепсэ лъы-
хьыжхэрт…

Уафэм ихьэну ехъуапсэрт Гагариныр 
зэрыцIыкIурэ! Балигъ хъури, кхъухьлъатэ-
зехуэхэр щрагъаджэ дзэ училищэм щIэ-
тIысхьауэ щытащ. ЩIэныгъэлI, конструк-
тор Королёв Сергей кхъухьлъатэзехуэхэм 
щахэдэм, Гагариным къытеувыIауэ щы-
тащ, ар зэрыжаныр, Iуэху псэзэпылъ хьэ-
пIэхэм асыхьэту хэкIыпIэ къызэрыхуи-
гъуэтыфыр къилъытэри. 

Зы. 
-Темыр къэзакъым и за-

къуэщ.
ТIу.
- НитIыр зэхуэдэмэ, мап-

лъэ.
Щы. 
-Iэнэр лъакъуищмэ, мэув.
ПлIы. 
-Шым и лъакъуиплIыр 

узыншэмэ, мэзекIуэ.
Тху. 
-Iэпхъуамбитхур зэшхуэ-

зэесщ.

ЗэвгъэцIыху су-
рэтыщI ныбжьыщIэ 
Шыкъ Хадижэ. 
Щхьэлыкъуэ школ 
№1-м щоджэ, ныб-
жьыщIэхэр сурэт 
щIыным щыхуагъа-
сэу Шэджэм дэт 
школым я къуажэм 
щыIэ и къудамэм 
макIуэ, Евдокимо-
вэ Иринэ и гупым 
хэтщ. Пщащэ 
цIыкIум и зэ фIэкI-
хэр пасэ дыдэу нэ-
рылъагъу къэ-
хъуащ: сабий са-
дым щыкIуэ зэман-
ми абы ищI сурэтхэр 
псоми къахэщ-
хьэхукIырт. Щапхъэ 
хуэхъу, зи лъагъуэ 
ирикIуэн иIэщ: и 
адэр сурэтыщIщ. Хадижэ нэхъ къохъулIэ щIыуэпсым и 
теплъэмрэ натюрмортхэмрэ. И лэжьыгъэхэм гулъытэ 
ягъуэтакIэщ. КIыщ Мухьэдин и цIэкIэ щыIа «Адыгэ 
лъэпкъым и псэр гъуазджэм къызэрыхэщыр» зэпеуэм 
Шэджэм щIыналъэм япэ увыпIэ къыщихьауэ щытащ 
сурэт щIынымкIэ. 

Пщащэм и лэжьыгъэхэр щIэщыгъуэщ, удэзыхьэхщ. 
Фэри феплъыт и IэдакъэщIэкIхэм щыщхэм! 

Сабийхэр зэрагъабжэ
Хы.
- Гъэрихым щауэр мэшэс. 
Блы.
- Вагъуэзэшиблым загъа-

зэмэ, нэху мэщ.
Йы.
- Вэрэвийр зэдекъумэ, пхъэ-

Iэщэр щIаш.
Бгъу.
- Бгъур зэбгъэщIамэ, зыр 

къэтщ.
ПщIы.
- ПщIым нэс убжамэ, зэкIэ 

 хъунщ.

